
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МИНИЙ ЦЭРЭГТ БАЙСАН ҮЕ

	Улирсан он жилийн тууж

	 

	
I

	Манай удам сударт генерал хүн байсангүй, усан цэргийн жанжин хүн байсангүй. Гэвч эцэг өвгөдийнхөө үүх түүхийг сайтар бодоод байвал миний ураг төрлийн олон хүний түүх намтар манай Эх орны цэргийн түүхтэй яах аргагүй холбогдолтой байх юм. 

	Тэдний үйл явдал Эх орны түүхэнд гарцаагүй орсон байна. Эх орны түүхээс тиймэрхүү эгэл жирийн сая сая хүний үйл явдлыг хасаад байвал тэр түүхээс юу ч үлдэхгүй. Түүх гэдэг бол зарим үедээ бүхэлдээ үлэмж чухал юм уу, нэлээд чухал, эсвэл бүр огт энгүүн байж болох авч түүнд гарцаагүй нэгэн чанар бий. Юу гэвэл тэр нь гол мөрөн адил эцэс төгсгөлгүй урсан байдаг мөнхийн юм. 

	Одоо би нас ахиад эцэг дээдсийнхээ аж амьдралаас, ахмад үеийнхнийхээ аж амьдралаас их юм дуулж мэдээгүй хоцорсондоо ихэд харамсаж байна. Цаг тухайд нь асууж, сураглаж олж мэдэж чадсангүй явтал нэг мэдэх нь ээ хожимджээ. Хүмүүс ер насан өөд болохдоо амьдралынхаа хосгүй их туршлагыг хамт аван одох бөлгөө. Тэдний амьдралын хашир туршлагын дотор зөвхөн ганц нэг хүний аж амьдралд гэрэл гэгээ болохоор үл барам цаг үеийг гийгүүлэн, эрин цагийг боловч шүүн тунгаах тийм зүйл багагүй хоцордог нь маргаангүй юм. 

	Миний ураг төрлийн хүмүүсийн цэрэгт явж байсан үеэс үлдсэн юм юу байдаг билээ гээд бодоод байвал нэг медаль тэмдэг миний санаанд ордог юм. Тэр нь сүрхий уран хүн их нарийн сайн товойлгон цутгасан агаад «Плевнын төлөө» гэсэн учир битүүлэг үг үсэгтэй, саарал туузтай, яггүй хүнд жинтэй, дугуй хар медаль байж билээ. 

	Тэр медаль арай ондоо юм уу, эсвэл бүр гойд хэлбэр хийцтэй байсан байж болно. Юм мэддэг улс үүнийг нуталж болох юм. Гэвч миний санахад яг л тийм медаль байсан, түүнээс ондоо янзтай юм байсан гэж нэг л болмооргүй байна. Тэр бол миний өвөг эцэг Фрол Максимовичийн төрсөн ах Иван Максимовичийн медаль байлаа. Энэ хүн бол Довцог хэмээх хочтой ах дүү гурван Марковын дундах нь юм. Нэгэн үе миний өвөг эцгийг ч, миний төрсөн эцгийг ч Довцог Марков гэдэг байжээ. Яагаад тэгж нэрлэдэг байв гэвэл, миний эцэг дээдэс нэгэн довцог дээр хашаа байшинтай байдаг байжээ. 

	Иван Максимович Довцог Марковыг дун цагаан үстэй, бас эрүүндээ дун цагаан сахалтай болохоор нь гацааныхан Мөнгөн цэрэг гэдэг байв. 

	Мөнгөн цэрэг эхнэрийн хамт нэгэн сүмд сахиул, мөн дуганчийн үүрэг хамт гүйцэтгэдэг байв. 

	Ер сайх гурван өвгөнийг бусдад сайн, даруу зантай, томоотой улс гэж нутгийнхан нь ихэд хүндэлдэг билээ. Мөнгөн цэргийн тухай гэвэл улс тэр хүнээр битүүдээ ихэд бахархдаг байжээ. Энэ хүн цэрэгт олон жил явж, болгар «ах дүүсээ» чөлөөлөхөд оролцон явсан бөгөөд олон жил тэр хавьдаа медальтай ганц хүн байсан юм. Ялдамд хэлэхэд хүн болгон тэр медалийг нь барьж үзсэн байжээ. 

	Мөнгөн цэргийг зөвхөн ураг төрлийн нь улс, сүмд мөргөдөг сүсэгтэн ардаар үл барам ер эр эм, хөгшин залуугүй бүх хүн, бүх «нийгмээрээ» хайрлан халамжилдаг байв. Хуучны гацааны ахлагч одоогоор бол тосгоны зөвлөлийн дарга нь мөнгөн цэргийг түлэх түлээ, тариа талх, сүү, төмс ногоогоор гачигдаж байна уу, үгүй юу гэж үргэлж хараа тавьдаг байлаа. Бямба гарагт өвгөн эмгэн хоёрыг айлынхан нь урьж халуун усанд оруулан, биеийн алжаалыг нь гаргадаг байв. Энэ бүхэн хэний ч албадлагагүй ердийн зуршил болсон байв. 

	Заримдаа бидний хүүхдүүд өвлийн хүйтэн өдөр сүмийн хажуугийн налууд чаргаар гулгаж наадаад бөөнөөрөө Мөнгөн цэргийнд орж дулаацах, бас нөгөө сонин медалийг дахин үзэхээр ордог билээ. Мань өвгөн мөнөөхөн медалиа бурхныхаа ширээн дээр шүтээнийхээ хажууд их л нандигнан хадгалах авч дуртайяа үзүүлдэг байлаа. 

	Мөнгөн цэрэг хэмээх Иван Максимович цэрэгт явсан тухайгаа ярьж байхыг би олонтоо сонссон юм. Харин цэрэг дайны их зам туулсан олонх хүнийг бодвол өөрийнхөө тухай ярих төдийлөн дуртай биш хүн байлаа. 

	— Мөн ч идэрхэг явжээ! Цэргийн мөрөвч хорин жил зүүлээ. Миний нуруу одоо хүртэл бөгтийгөөгүй мод шиг шулуун явдгийг та нар харж байгаа биз дээ! гэдэг билээ. 

	Мөнгөн цэрэг үнэхээр насан туйл болтлоо цэргийн баяр жагсаалд явж байсан шиг нуруу цэх, мөр тэгш, хараа дээгүүр явдаг хүн байлаа. 

	Гэвч заримдаа хүүхдүүд шалаад байх дээр «Оросын цэрэг Плевна хотын дэргэд Туркчүүдыг» хэрхэн цохисон тухай ярьдаг байв. 

	Бид цөм амьсгаа даран чагнана. Болгар хотын нэр, орос генералуудын овог нэр, цол, туркийн их их сайд жанждын нэр ус чагнаад баймаар хачин жигтэй дуулддаг билээ. 

	Мөнгөн цэрэг хэрэв заяа нэг ярих юм бол нэн ч сонирхолтой ярина. Бүр суудлаасаа босож, гэрийн гол дунд зогсож байгаад ярих тул хүүхэд бид гэрийн нэг буланд шахалдаад суудаг сан. 

	Өвгөн цэрэг зөвхөн ярихаар барахгүй нуувчинд хэрхэн хоргодож «турк» цэргийг хэрхэн олзлон байсан, жадаар хэрхэн сүлбэж байсныг биеэрээ үзүүлж байгаад ярина. Тэр ярьсныг хүүхэд бид умартах гэж ер үгүй. Дараа нь голын бургасан дотор наадахдаа өвгөний үзүүлэн заасан ёсоор байлдан тоглодог байлаа. Бид тэднийхээс их л дургүй тардаг агаад «туркчүүдтэй» хийсэн байлдааны тухай дахин хэзээ нэгэн цагт ярьж өгөөрэй гэж гуйдаг билээ. Гэвч өвгөн бол тийм ч их яриа хүн биш учраас бидэнд тийм аз завшаан тэр бүрий олддоггүй билээ. 

	Чингээд өвгөнийг насан өөд болоход манай гэрт хэчнээн их хөл болсныг би сайн санаж байна. Энд хэлэхэд Мөнгөн цэрэг эхнэрээсээ, одоо хэлдгээр бол дайчин ханиасаа ердөө нэг долоо хоногийн сүүлд насан өөд болсон юм. 

	Түүнийг хөдөөлүүлэхээр хөгшин залуугүй цуглав. Манай нутгийн лам эцэг Аполлинарий сүмд талийгаачийн хойдын буяныг үйлдэхэд хүмүүс пиг дүүрэн байсан билээ. Өвөл маш хүйтэн байсан боловч улс цөм шарилыг даган явсан бөгөөд алтан шарилыг нь төрсөн нутгийн газар шороонд үүрд нойрсуулахаар тавих хүртэл тэндээс нэгээхэн бээр хүн яваагүй билээ. 

	Мөн Оросын өвгөн цэрэг миний эцэг, миний эхийн хамт Алс дорнодын Посьет хэмээх далайн булангийн ойролцоо цэргийн алба хааж зургаан жил суужээ. 

	— Иван ахыг ямар мундаг нутаглуулсан гээ! Хүн бүгд ирсэн шүү! Шарилыг дагаж бүгдээрээ явсан! гэж миний эцэг их л бахдалтайгаар яриад, яагаад тийм сайхан болсон учрыг тайлбарлан ярихдаа, 

	— Бид чинь зүгээр нэг тариачин хүнийг оршуулсан биш, цэрэг эрийг оршуулсан хэрэг! Цэрэг гэдэг чинь төрийн хүн. Цэрэг хүн ганц өөрийн төлөө биш, хүн болгоны төлөө зүтгэж Эх орны хамгаалагч нь гэдэг юм. Манай эцэг «уран үгийн» хичээлээр насан турш тогтоосон зарим товч мэргэн сургаалын үгийг хааяа тийнхүү санадаг бололтой байв. Хуучин армид цэргийн дүрэм, заавар цээжлэхийг тийнхүү нэрлэдэг байжээ. 

	Миний бие, миний ах эгч нар багадаа Алс дорнодод манай эцгийн цэргийн албанд байсан үеийн тухай их юм дуулж мэдсэн билээ. Бид цагаан хаанаас Алс дорнодод тохоон суулгаж байсан жанжин сайдын нэр ус, генерал, бригадын дарга нарын овог нэр, бага дарга нарын нэр овог, хочийг мэддэг байлаа. Мөн цэргийн ангид дээгүүр тушаалын том хүн очиход жанжны үзлэг хэрхэн болдог байсныг дуулж мэдэж байлаа. 

	Манай эцэг эх, ялангуяа «Санкт-Петербург» хэмээх усан онгоцоор Алс дорнодоос Одесс хүртэл тэнгис, далайгаар явж «дэлхий тойрсон» тухайгаа их л сониноор ярьдаг билээ. Тийм аянаар явахад нялх хүүхэд тэврээд далайн давалгаанд олон хоног хайр найргүй сэгсчүүлж явна гэдэг туйлын бэрх байжээ. 

	Манай эцэг эх хоёр анх суугаад Томскоос хаа байгаа Алс Дорнодын Посьет хэмээх далайн булан хүртэл морин тэргээр явж байжээ. Тэр анхны аялал нь дээрхээс дутуугүй сонин санагддаг юм. Тэгэхэд хагас жил явж хүрсэн гэдэг. Тэр үеийн боломжийг ашиглан, эр нөхрөө цэргийн албанд мордоход нь дагаж, цэргийн хүнд тавилангаар оногдсон хувь зохиол бүхнийг хамт эдлэн явснаа манай эх их л бахдан ярьдаг билээ. 

	Орос цэргийн ар гэр Алс дорнодод тун амархан идээшиж байжээ. Цэргийн эхнэр хүүхдүүд хуарангийн ойролцоо шавар байшин барьж, цэргүүдийн хувцас хунар оёх, өмд цамцыг угаах зэрэг ажил хийхийн хамт бас ногоо цагаа тарьдаг байжээ. Баярын өдрөөр цэргүүд чөлөөгөөр гэртээ харихад, тэд айл гэрийн байдлаар суухыг л хичээдэг байжээ. 

	Манай эцэг эх хоёр хуучин цэрэгт хамт албан хааж байсан нөхдөө үхэн үхтлээ ихэд хүндэлдэг байв. Ондоо тосгон гацаанаас өвгөд эмгэд манайд айлчлан ирж, тэд ой тайгаас түүсэн идэх юм ширээ дүүрэн өрөөд Алс Дорнодод цэргийн албан хааж байсан үеэ их л хөөрөн дурсан ярилцах нь олонтоо. 

	Заримдаа юмыг цэргийн хүний ёсоор хэмжих үнэлэх явдал манай гэрт хэвшил болсон нь сонин байлаа. Манай эцэг эх хоёр хөвүүдийнхээ ажил үйлсийг мөнөөхөн урьдын цэрэгт байсан үеийнх шиг хэмжиж үнэлдэг байв. Жишээ нь манай эцэг дунд хүүгээ дагуулж анд явж ирээд, 

	— Хүүе, ээж ээ! Манай Ваня ч ёстой лут мэргэн бууч болжээ! Цэрэгт яваад шагналт буудлагад эс түрүүлэхгүй хаа гарах вэ дээ гэдэг билээ. 

	Эцгийн тийнхүү магтахыг манай эх ч ойлгоно, хүүхэд бид ч ойлгоно. 

	Манай эцэг буудлагын сургууль дээр дандаа шагналт байранд ордог байсан гэдэг юм. Буудлагын сургууль эргэж явсан нэг генералын шагнасан мөнгөн төгрөгийг их л олон жил хадгалж байсан нь бий. 

	Товчоор өгүүлэхэд цэргийн алба, цэрэг эрийн үүргийг манай гэрийнхэн онцгой хүндэтгэн үздэг байв. Эл учир миний бие, мөн миний ах нар бодохдоо, цэргийн албыг тойрч өнгөрөхгүй, дуртай дургүй ч, аятай аягүй ч хүн цэргийн хугацаат албыг заавал хааж өнгөрөх ёстой гэж итгэн боддог байв. Чингээд эцэг эхийн дөрвөн хөвүүд бид цөм цэргийн албыг хааснаар үл барам бас бусдын орноос ч явж байсныг яана. 

	Харин миний гурван ах янз янзын цэрэгт явж байв. Хамгийн бага нь болох би, бидний насны зөрүү арав, тэр ч байтугай арван долоогоор зөрүүтэй байв. 

	Миний хамгийн том ах бүр Оросын сүүлчийн хааны цэрэгт алба хаасан юм. Тэгэхдээ миний ах нарын дотроос хамгийн түрүүнд, арван найман онд улаан цэргийн талд орж, дайн тулаанд оролцож явав. 

	Хоёр дахь ахыг маань насанд хүрээгүй байхад нь Колчакын цэрэгт татаж, маршийн ангид илгээсэн авч ах маань Колчакт зүтгэхийг хүссэнгүй. Байлдааны газар очиж явах замдаа хөдөөгийн мөн тиймэрхүү бодолтой хэдэн залуугийн хамт оргож, хүний санаанд багтамгүй хүнд бэрх саадыг давж, төрсөн нутагтаа ирээд нэг өдөр гэв гэнэт тэнгэрээс буух адил ороод ирэх нь тэр. 

	Манай эцэг ахыг хэдэн нөхдийн нь хамт балар тайгад аваачиж тосгоноос тийм ч холгүй, хүн бараг нэвтрэн очиж чаддаггүй их намгийн бяцхан арал дээр хэдэн сараар нуугдуулж байв. Чингээд миний ах, түүний нөхдийг цагааны залхаан цээрлүүлэгчид олж чадаагүй өнгөрсөн нь хачин санагддаг билээ. Хэрэв олсон бол бидний хэн нь ч сайнаа үзэхгүй байсан даа. 

	Гол нь манай аав тэр ой тайгыг нэгд нэггүй сайн мэддэгээс л болсон байх. 

	— Би Ванягаа, нөхөдтэй нь өвөр түрийндээ нууж явсан хүн дээ! Нэг ч чөтгөр олж чадаагүй юм даа! гэж хожим, аюул осол өнгөрсөн хойно манай эцэг ярьж инээдэг билээ. 

	Тавдугаар арми Сибирийг Колчакаас чөлөөлөн, нутгийн партизанууд тэдэнтэй нийлэх гэж давшиж байсан үед манай ах нөхдийн хамт мөнөөхөн ой тайгаасаа гарч Улаан армийн эгнээнд орсон юм. 

	Ах маань голдуу залуу Зөвлөлт засгийн хилийн заставд таван жил илүү албан хаахдаа, хил хайчийн цаана гарсан авч хөөгдсөн нутаг руугаа эргэж дайрах горьдлого тасраагүй явсан цагаан гвардийнхныг гал мэсээр хуйхлан явжээ. 

	Миний гурав дахь ах арван зургаатай хүүхэд ахуйдаа өөрийн сайн дураар Улаан цэрэгт явсан юм. Их хөвч тайгад аж төрөхийн хүнд бэрхийг амсаж үзсэн тайгын анчны хүү маань гэнэт машин техникт учир тоймгүй дуртай болчихдог байгаа!

	Анхандаа цэргийн засварын газар, дараа нь нисэх онгоцны ангид бусадтай нөхөрлөхийн сайн сургууль хийж слесарь болсон юм. 

	Тэр үед би бага хүүхэд байсан болохоор хүний амьдралд болж буй үйл явдал, алс холхид болж буй дайны мэдээ чимээ тосгоны бүр захад орших манай гэрт алсын аянгын зөвхөн гялбаа төдийхөн дуулддаг билээ. 

	Гэтэл миний ээлж болжээ. 

	Би цэрэгт татагдахдаа усан цэргийн хүн болно гэж бат бодож явав. Тэр үед Номхон далайн залуу флотын алдар нэр мандаж, надаас насаар арай ах миний нөхдийн зарим нь усан цэргийн дүрэмт хувцас хэдийн өмсчихсөн цаг авай. 

	Цэргийн комиссынхон, цагаан цагаан халаадтай эмч нар, миний хүсэлтийг их л сайнаар хүлээн авав. Гэтэл яагаад ч юм түүнийг мэдмэгц цэргийн эмч нар намайг чагнаж, тогшиж их л удаан үзэв... Би ч усан цэрэгт тэнцэхгүй юм байна гэдгээ бараг ойлгов. 

	— Цээжний чинь хэмжээ бага байна. Чи бол бага хүүхэд юм. Чи саперын ангид очих болно гэж нэг цэргийн хүн шууд хэлж билээ. 

	Ингэж би 73 дугаар буудлагын дивизийн цэргийн барилгын тусгай сумангийн байлдагч болсон юм. 

	Би цэргээс халагдаж «энгийн» болохдоо мөд дахин татагдах биз гэж бодож билээ. Юу гэвэл манай орны алс дорнодод байдал түгшүүртэй байлаа. Японы нисэх онгоц манай агаарын хилийг үргэлж зөрчиж, газрын цэргийн анги салбар ч үе үе Зөвлөлтийн газар нутагт цөмрөн орж байв. Японы самуурайнууд мөн манай сайн нөхөр, үнэнч хань Бүгд Найрамдах Монгол Ард Улсын талаар бүр ч увайгүй загнадаг болж байв. 

	Баруун зүгт ч дайны хар үүл хөшиглөн байв. Фашизм өөрийн санаархлаа Европын орнуудад удаа дараагаар эрс тэс мэдэгдэж байлаа. Тэд бүх дэлхийг сөхрүүлэн, бүх дэлхийг Германы империализмын эрх ашигт захируулах гэсэн гол зорилгоо ч нуулгүй ил тавьж байлаа. 

	Манай засгийн газар ч энх цагийн амьдралыг уртасгах, улсынхаа эдийн засгийг бэхжүүлэх, арми, флотыг дахин зэвсэглэх талаар бүхий чармайлт тавьж байсныг ард түмэн бэлхнээ үзэж байлаа. Гэвч ганц манай хүсэл юм болохгүй гэдгийг олон хүн ойлгож байлаа. Дайны занал улам бүр нөмөрсөөр байв. 

	Миний бие 1941 оны зуны эхээр төрсөн гэртээ харьсан юм сан. Гэтэл юуны түрүүнд, 

	— Хүү минь, их л гай зовлон ирэх нь дээ! гэсэн үгийг эхийн амнаас олж сонсож билээ. 

	Би зам гудас явж байгаад ямар нэг чухал явдал болсныг эс дуулав уу гэж бодоод, 

	— Ээж минь, юу болов. Ямар нэг мэдээ дуулдав уу? гэхэд, 

	— Нэг л муу ёр татаад байна, хүү минь! Арван дөрвөн онд л яг ингэсэн юм сан. Нар цусан улаан өнгөтэй болж шингэх боллоо. Чи өөрөө хараарай даа! Монос хоёр дахин цэцэглэв. Өчигдөр өглөө босоод гадаа гарсан чинь ердөө галав юүлэх гэж байсан шиг юм үзлээ. Юу гэвэл гучаад хөхөө ногооны хашаа дээр суугаад учиргүй донгодож байх юм. Тэгээд би Бакулиха эмээгийнд (Бакулиха гэдэг бол ер хүрсэн их мэргэн, хар ухаантай чавганц) очиж ярьсан чинь «Дуня минь, тийм олиггүй юм ганц танай тэнд болсон биш! Новоселевынхны, бас Иван Ермохиныхны бүр байшингийн дээвэр дээр хөхөө сууж донгодсон байна. Дуня минь, их цөвийн цаг ирэх нь ээ. Үүнийг газар дэлхий хүртэл анирласан байна» гэж байна гэж ярилаа. 

	Манай эх ингэж ярихдаа мухар сүсгийн үүднээс сэтгэл мохсон ямар ч шинжгүй, ихэд санаа зовсон байдалтай, эрүүл ухаантай, итгэл дүүрэн ярьж билээ. 

	Эхийн ингэж ярихад би юу гэж хариулснаа санахгүй байна. Бодвол, газар дэлхий боловч юмыг урьдаас анирладаг гэж гэнэхэн итгэж байна даа гэж бодоод муухан инээмсэглэсэн байж бүрэн болох юм. 

	Гэвч би хөдөө гэртээ хариад арав хоноогүй байтал дайн эхэлсэн юм сан. Фашизмын эсрэг Эх орны их дайн эхлэв. 

	Бидний ах дүү дөрөв дөрвүүлээ хамгийн түрүүнд Улаан армийн эгнээнд орж жагссан юм. Манай ураг төрлийн дотроос арван нэгэн хөвүүд, охид их ой тайгын залуу цагдуул адил яралзан өсөж, мөн бидний хойноос дайнд явсан билээ. Тэдний зарим нь цэрэгт татагдаж, зарим нэг нь татагдахыг хүлээлгүй сэтгэлийнхээ дуудлагаар явсан юм. Чингээд хүн бүр өөр өөрийн замаар явжээ. Амьд мэнд гарах тавилантай нь амьд гарч, тулалдааны талбарт унах тавилантай нь унасан билээ. 

	Амь мэнд гарсан нь одоо өөрсдийн тухай ярьж байна. Харин амь үрэгдэгсдийн тухайд гэвэл манай төрсөн тосгонд сургуулийн байшингийн цонхон туушаа цэцэрлэгийн дотор тэднийгээ дурсан тарьж суулгасан модод үргэлж дурсан шуугин дуулж байдаг болой. 

	 

	 


II

	 

	1942 оны арван хоёрдугаар сарын 13. 

	Сонины нүүр шагайж шөнө нойргүй хонож, цэргүүдийн газар гэрт чихэлдэн унтаж явав. Замын машин, хөсөг тэргэнд дайгдан сэгсчүүлж, хээр талын цэргийн анги хуарангаар мөн ч тоо томшгүй олон явлаа. Өвлийн тасхийм хүйтэнд хөрж, зуны аагим халуунд шарагдаж явлаа. Элс цас зууралдсан Чита хотын гудамжаар алхаж, дуган сүмийн хош адил хүнхэр адартай өрөө тасалгаанд сууж, хөх данхтай хав халуун цай оочиж явлаа. Энэ бүхэн урьдын явдал болж, түүхнээ хоцрох болно. 

	Энэ бүхнээ дурдан санахад ямар нэг сэтгэл уярам эрхэм явдал сэтгэлд бууж болох юм. 

	Дайн ахуй байдалд орж ирэв. Дайн дуусаад ямар болох бол? Хүний аж амьдралд гоц гойдын юу болох бол? Үүний хариуг олох гэж ухаан бодлоо хөвчлөвч чаддаггүй байлаа. Аж байдлын нүх сүв бүхэнд дайны байдал нэвтрэн оржээ. 

	Харин юмыг уран сайхнаар бодох бүрий ямар нэг явдал сэтгэл санаанд орох нь бий. 

	«Байгаль далайн тууж», Настя бүсгүй. Настя тогтворгүй бүсгүй. Санаандгүй байтал гараад ирдэг шигээ санаандгүй байтал алга болно. 

	Туужийг ингэж эхэлж болох юм. Байгал далайд цутгадаг гурван зуун гучин гурван голын нэгний адагт үүрээр аймшигтай нуралт болов. Нэгэн өндөр асга хадны торгон орой гэнэт хагарч, нижигнэн, шуугин унах чимээ далайн нөгөө эрэгт хүртэл дуулдав. 

	Өвгөн бол хоёр медальтай, нэгийг Орос японы дайнд явж, нөгөө Георгийн загалмайг 1914 оны байлдаанд явж авчээ. 

	1941 оны зургаадугаар сар хүртэл түүнийгээ ичээд зүүдэггүй байлаа. 

	 

	Арван хоёрдугаар сарын 27. 

	Цаг мөч зогсчих шиг болдог үе байдаг. Тийм үед урагш тэмүүлэх ямар ч хөдөлгөөн үгүй болсон шиг санагдана. Энэ нь цагийг мэдрэх мэдээ алдсантай чанар адил буюу. 

	 

	Арван хоёрдугаар сарын 28. 

	Чита хотод байхад тэнгэрийн сар дүүрэн, саруулхан, мантгар байдаг болой. 

	«Байгал далайн туужийн» хэсэг. Уулын хөндий хөхрөөд алс холхид сэтгэл булаана. 

	Егор Егорович хэмээх анчин залуу хөвүүн, Настяд үнэн голоосоо хайртай болжээ». 

	Би өглөөд их дуртай юм. Өглөө бүх фронтоос мэдээ чимээ ирнэ. Би догшин сүртэй шинэ үйл явдал болоосой гэж хүлээнэ. Сталинградын дэргэд аварга их тулалдаан болж байв. Тэр байлдааны цар ухаан бодлыг донсолгоно. Манай хүмүүсийн баяр бахдалыг илэрхийлэн гаргах үг алга. Гадаа гудамжнаа нэг хүн «Тийм мэдээ дуулахад сэтгэл сэргэх юм» гэж ярьж байхыг би олж сонсов. 

	Зохиол бичмээр, том зохиол бичмээр санагдана. «Строговынхны» тухай, хайр дурлалын тухай тууж, жүжиг бичих гэж мөрөөдөх болов. 

	 

	Арван хоёрдугаар сарын 30. 

	«Байгал далайн туужийн» хэсэг. 

	Байгал далайн бүх эргийн дагуу оршин суугчид тэрхүү аймшигтай чанга чимээгээр сэрж, сэтгэл түгшин босоцгоов. Епифан Подкорытов элсэн хошуун дээр шаасан майхнаасаа ухасхийн гүйж гарав. 

	Настя хувин, дамнуурга орхиж, далайн давлагааны түсрэгдэс хөлийг нь норгон буйг ч анзаарахгүй чимээ чагнан их л удаан зогсов. 

	Эрдэм шинжилгээний ангийн жижигхэн шар байшингаас Николай Петрович Бриллиантов гүйн гарч, огт хөдлөлгүй их л удаан зогсов. 

	Байгал далайн хөвөөгөөр энд тэндгүй ажлаар явж байсан тэдгээр хүмүүс тийнхүү чимээ чагнан хэсэг зогсож байснаа тус тусын ажил төрөлдөө явахдаа уг болсон явдалд сэтгэл түгшин, учир начрыг олохгүй эргэн эргэн харсаар явлаа. 

	Туужийн үйл явдал: 1) хад нурав, 2) түгшүүр, 3) юу болсныг гайхсан нь, 4) Уулзсан нь, 5) Бие биеэ эрсэн нь, 6) Настя-Егор-Николай гурвын хайр сэтгэлтэй болсон тухай, 7) Люба инженер, 8) Фронтын сураг, 9) далд битүү санаа, 10) Хүн болгонд өөрийн санаа бий, 11) Үүсгэсэн хэргийн амжилт. 

	 

	1943 оны нэгдүгээр сарын 1. 

	1 цаг 30 минут. За шинэ жил гарлаа. Энэ он надад юу авчрах бол? Ер энэ он ямар он болох бол? Би бүх ураг төрлөө, хань нөхдөө бодож, тэдэндээ сайн сайхныг хүсэн ерөөв. 

	Ингээд шинэ жил гардаг байжээ.

	 

	Нэгдүгээр сарын 2. 

	Шинэ жилийг их л уруу угтав. Иван Иванович (яруу найрагч И. И. Сибирийн-Молчанов) бид хоёр мөнөөхөн хүнхэр адартай тасалгаандаа сууж байв. 

	12 цаг болмогц Ив. Ив. бид хоёр гар барьж сэтгэл догдлон их л удаан зогсов. Тэгээд тамхиа асаагаад бас л дуугүй сууцгаав. Миний сэтгэл алсад бэлчин А-тайгаа сэтгэлээр уулзав. Тэр минь байхгүй болохоор гомдсон юм шиг аяархан уйлмаар санагдаж байв. 

	— Зүгээр зүгээр, бидэнд ч бас баярлах цаг ирнэ гэж би хэлэв. 

	Ив. Ив. маань хажуу тийш их л гунигтай ширтэн дув дуугүй тамхиа сорно. 

	Чита хотын дээгүүр тэнгэрийн од ногоон юм шиг харагдана. Харин тэр өдөр би зүүн толгойн дээгүүр нэгэн ягаан од үзэгдэхийг олж харсан билээ. 

	«Байгал далайн тууж»

	Байгал далай салхигүй тогтуун байхад тэнгэрийн од толинд тусаж байсан шиг тов тодхон тусаж, од мичид анивалзаж байх нь үзэгдэнэ. 

	Зун Чита хотоос цаана нэгэн хөндийд нэг том үхэр чулуу эргүүлж орхисныг үзсэн билээ. Борооны ус чулууг идэж, цагаан бурхны яр шиг барзан цоохор болжээ. Үхэр чулууны бөөрөөр зэвхий саарал үхэнгэ хөвд ургажээ. 

	Нэгэн өндөр толгойн дээр гарвал Кенон нуур харагдана. Нартай өдөр уулын дунд сайх нуур шуудуун дотор хүүхдүүдийн хаяж орхисон шилний хагархай лугаа адилхан үзэгдэж билээ. 

	 

	Хоёрдугаар сарын 12. 

	Дэд хурандаа Т. ярьсан нь:

	— Манайх Павел, Евгений гэдэг хоёр хүүтэй. Ах нь 1922 онд төрсөн, дүү нь бүр залуухан. Хоёулаа цэрэгт элсэж, фронт явсан юм. Павел 1942 оны зургаан сард алагдсан. Тэгэхэд манай хөгшин бие давхар байлаа. Хөгшин бид хоёр дахин хүү гарвал гараг гэж бодож байв. Гэтэл хүү төрлөө. Тэгээд хорондоо Павел гэж нэр өгсөн дөө. Орос хүнийг цөмийг хядаж чадахгүй. 

	Би цэрэгт 19 жил болж байна. Гэтэл байлдаанд ердөө гуравхан өдөр тулж оролцсон юм. Төлөөлөгчидтэй цуг Халх гол орсон билээ. 

	Миний хүү Евгений ирээд, 

	— За аав, хэр байлдав даа? гэж асуух болно. Би юу гэж хэлдэг бил ээ? гэж ярив. 

	Хоёрдугаар сарын 12-ны үдэш орой болов. 

	Хил тун ойрхонд япон цэргийн том хуаран бүхий Манжуур хот харанхуйн дотор нуугджээ. Иван Иванович бид хоёр газар гэрт сууж байв. Дэнгийн гэрэл бүдэгхэн сүүмэлзэн, зууханд мод шад падхийн их л чимээтэй асаж байв. 

	Эндээс холгүй шал ондоо ертөнц, шал ондоо хүмүүс байгаа гэж сэтгэлдээ ургуулан бодоход хачин санагдаж билээ. 

	 

	Гуравдугаар сарын 12. 

	Соловьевскоос бид өчигдөр Бооржид буцаж ирэв. Биднийг аман зохиолын бага хуралд урьсан байлаа. Сэтгэл дотор их л уужим байсан атал Харьков-Донбасст болсон хүнд явдлыг дуулаад машид гунив. Гэтэл баруун Европт өөрчлөлт гарсан юм огтхон ч үгүй. 

	Орос орон минь, чиний их хувь заяа чиний гарт бий, чи ганцаараа л ирээдүйгээ саруул болгож чадна шүү!

	Бид өнөөдөр Чита хотдоо буцах болно. Тэнгэр бүрхэж Бооржийн элст гудамжинд чимээ имээгүй их л уйтгартай байлаа. 

	Тэнгэр битүү бүрхэв. Өдөр наран гялбалзаж байснаа алга болон, шиврээ бороо намирав. Хээр тал шаргалтан эзгүй хоосон догшин сүртэй харагдаж байв. 

	Би энэ нутгаар хэчнээн удаа хэрэн хэсэх бол?

	«Байгалийн чанадах хүмүүс» (цэргийн хувь) тууж бичих санаа төрөв. Үзсэн ажигласан юм улам их болсоор л байна. 

	 

	Гуравдугаар сарын 25. 

	Шөнө нарсан ойд салхинд модны орой учиргүй шуугин байхад газартаа нам гүм их л тавтай ажээ. Газар гэрийн яндангаар гал оч үсрэн байгаагүй сэн бол энд бүхэл бүтэн дивиз цэрэг бөх гэгчийн унтаж буй гэж яагаад ч итгэхээргүй байв. 

	 

	Дөрөвдүгээр сарын 16. 

	Шөнө. Сонины газар. Сонины нүүр уншихын оронд би элдвийн юм бодож үзэх гэж оролдов. Гурав хоноод би 32 нас хүрэх нь. Олон жил амьд явсан атал хийсэн бүтээсэн юмаар тун маруухан байна даа гэж өөрийгөө голох сэтгэл төрөв. 

	Яагаад их юм хийж чадсангүй вэ гэвэл, чадсангүй, амжсангүй, хийе гэж бодсонгүй өнгөрчээ. Яагаад их юм хийх хэрэгтэй вэ гэвэл амьдрал гэдэг ондоо чиглэлээр урагш тэмүүлэх болжээ. 

	Их их үйл явдлын өдрүүдэд амьд явна гэдэг аз жаргал боловч тийм үед хүн бодсон санаснаа биелүүлэх гэдэг бэрх, нэн ч бэрх юм. Ийм амьдрал бол ужиг шинж чанартай болдог байна. 

	Жигтэй юм. Би нэг мэдэхэд гэртээ хариад өөрийн дуртай ажлаа оролдон суух болно гэдэг хачин санаа төрдөг билээ. 

	Германчуудын бүхий л бузар булайг биеэрээ, арьс махаараа мэдрэх тийм үе байдаг шүү! Үүнд тэсэхүйеэ бэрх!

	«Строговынхон» бол онцгой хүмүүс гэдгээ ухамсарлан суудаг болой. Би өөрийгөө цагийн урвал хөрвөлтөөр түр тасарсан болохоос мөн тийм онцгой хүмүүсийн нэг гэж бодно. 

	Сайхан амьдаръя гэвэл аж амьдралын зах хязгаарыг алдаж болохгүй. Тэрхүү хязгаар хярхгийг ганц биеийн баяр гунигийн хүрээнд хүртэл явцууруулж болохгүй. 

	 

	Дөрөвдүгээр сарын 19. 

	За би 32 хүрчээ. Миний бие 33 дахь аялалд гарахдаа юу бодож явсан бэ? Үүнийг товч илэрхийлэн хэлэхэд бэрх байна. Хорвоо гэдэг элдвийн зөрчил харшилдаанаар дүүрэн юм. Миний үзэж харсан зүйл бол зөвхөн тэдгээрийн эх зах нь юм. 

	Би 32 хүрсэн тул дахиад 20 жил, 30 жил, 40 жил амьд явбал юу хийж бүтээж чадах вэ? гэж сэтгэлдээ хэмжин бодно. 

	Хорвоо гэдэг уужим дэлгэр юм. Тэрхүү уужим дэлгэр байдал нь дур сэтгэлийг булаана. Хорвоо тийнхүү уудам учраас юмны олон сонирхолтой талыг дэлгэн харуулах тул түүнд хүрч, гараараа барьж үзэх юм сан гэж эрхбиш санагдах болой. 

	Хоёрт би гэр бүлээ, юуны өмнө эхнэрээ, охин хүүхдээ, эцэг эхээ, ах эгч нараа цөмийг нь бодож явав. 

	Би одоохондоо тэднийхээ дотрыг харлуулсан нь үгүй, харин ч тэдэндээ аятай тустай юм хийхийг хүснэ. Тийм ачтай тустай юм хийж чадах эсэхээ мэдэхгүй болохоор сэтгэл түгшин зовох ажгуу. 

	Гуравт, эрийн цээнд хүрлээ. Үүнийгээ би аж амьдралын элдэв олон үзэгдлийн талаар юм бодох бясалгах үед сэтгэлийн дотор хурц хямрал үүдэхүй дор сая мэдрэх нь бий. 

	33 дахь жилдээ үймэрсэн бодол, эрэл, хүсэл, найдвараар дүүрэн явна даа. Юу ч гэсэн их юм хийе гэж бодож явлаа, түүнийгээ ч хийлээ гэж хожим хэлж чадахуйц амьд явахыг хүсэх юм аа. 

	 

	Тавдугаар сарын 2. 

	А. бид хоёр нийлж суугаад өнөөдөр 10 жил боллоо. Өнгөрснөө дурсан санавал, аятай таатай, баяртай хөөртэй өнгөрөөсөн цаг их юм аа. Гэхдээ учраа ололцохгүй арцалдаж тэрхүү баярт өдрүүдийг хордуулсан явдал ч үнэндээ байсан л даа. Бид хөдөө тосгоноор, Москва, Ленинград хотоор аялан явж байснаа ариун сэтгэлийн үүднээс дурсан санахад сэтгэл булгилж байна. 

	Энэ 10 жилийн дотор би А-даа улам ч гүн бат сэтгэлтэй болжээ. Өөрийгөө өөр хүнтэй холбож бодох юм алга. Одоо хоёр дахь арван жилийнхээ босгон дээр ирээд харвал бидний өмнө олон сайхан явдал учрал тохиолдох биз. Би аж амьдралаас, чухмыг хэлбэл А.-гаас урьд урьдынхаас илүү их аз жаргалыг хүсэж байна. Энэ санаа хүнд ачтай тустай үйл бүтээх юм сан гэдэг миний дотоод сэтгэлийн итгэлээс урган гарах бөлгөө. 

	 

	Тавдугаар сарын 4. 

	Хүний зовлон ч тэр, баяр жаргал ч тэр ялгаагүй хувийн чанартай байдаг болой. Тэр зовлон, тэр баяр жаргалыг нь ондоо хүн дотор нь орсон юм шиг мэдэх гэдэг амаргүй. Хэрэв тийнхүү дотор нь орсон юм шиг мэдэж чадах юм бол би хүмүүсийг харж, тэднийг мэдэж байна, харин тэд намайг яахин мэдэх билээ гэж бодогдох нь бий. Тэгэхлээр бусдаас тийм давуутай чанартайгаа мэдэх гэдэг (хэдийгээр алдар нэр эс гориловч) их сайхан санагддаг болой. 

	 

	Зургаадугаар сарын 4. 

	Офицеруудын ярианаас: Нэг морин цэргийн ангид харайлтын сургууль хийж байжээ. Нэг ахлах дэслэгчийн унасан морь саадад тулж очоод харайж чадалгүй зогсчхоод байж. Морин сургууль харж байсан генерал, — Дахиад! гэж зандардаг юм байж. 

	Өнөө ахлах дэслэгч дахиад л харайлгах гэсэн чинь мөн аанай харайж өгсөнгүй гэнэ. Генерал дахиад гэж тушааж. Гэтэл мөн л эс чаджээ. Тэгэхээр нь өнөө генерал дэргэд нь очиж, морь мал эдэлж чаддаггүй яасан амьтан бэ гэж ахлах дэслэгчийг загнаж өөрөө морджээ. 

	Гэтэл өнөө морь хар хурдаараа давхин ирсэн авч саадад тулаад харайж чадсангүй яг зогсжээ. Генерал бас дахин үзэж, аанай тусыг олсонгүй. Генерал нэр нүүрээ алдахын даваан дээр болж ирэхээрээ гар буугаа гаргаад морины хулхи руу буудчихсан гэнэ. 

	Бас нэг дэслэгч явж байтал урдаас нь нэг ахмад ирж явна гэнэ. Дэслэгч биеэ хөвчлөн чангалж, жагсаалд явсан шиг тэв тэв алхлан ёслоод өнгөрчээ. Гэтэл өнөө ахмад хүний урамд харсан ч үгүй, хариу ёсолсон ч үгүй өнгөрөөд явчихжээ. Дэслэгчийн уур хүрч, үүнээс хойш ямар ч хүнд түрүүлж ёслохыг больё гэж бодоод цааш явж дээ. 

	Гэтэл урдаас нь бас нэг өрөөсөн гартай дэслэгч ирж явна гэнэ. Түрүүчийн дэслэгчийн адил ёслох барих ч гэсэнгүй огт санаандгүй өнгөрөх гэтэл нөгөө өрөөсөн гартай дэслэгч жагсаалд явж байсан шиг гунхалзтал алхлан ганц гараа малгайн саравчинд хүргэн ёслон өнгөрөхөд эрүүл дэслэгч ихэд ичингүйрэн өөрийгөө хараасаар цааш яваад өгчээ. 

	 

	Зургаадугаар сарын 6. 

	Өчигдөр нар жаргахын алдад бороо оров. Борооны дусал дотор нар улайран харагдах нь мөнөөхөн хөндийд хэвтсэн үхэр чулуу лугаа адилхан юм шиг санагдаж билээ. 

	 

	Зургаадугаар сарын 7. 

	Өглөөгүүр би дайн байлдааны тухай, тэр дайн байлдаанд өөрийн эзлэн буй байр суурийн тухай ихэд бодов. 

	Аюулын өмнө би биеэ хэрхэн авч явна вэ? Би аймхай хүн үү? Зоригтой хүн үү? гэж бодов. Чингээд эцэст нь үүнийг хийсвэр ухаан бодлоор шийдэж болохгүй гэсэн дүгнэлт хийв. 

	Нэгэнт дайн байлдааны цаг болохоор зүйд үлэмжхэн нийлүүлэн ажиллахыг амьдралын явц аяндаа хэлж өгөх нь мэдээж. Аюул ирээгүй байхад айх зүрхшээх нь бий. Харин нэгэнт тулаад ирвэл учир тод болж, санаа тайван болдог. Үүнийг би өөрийн биеэр олонтоо шалгаж үзэв. 

	 

	Зургаадугаар сарын 22. 

	Цэрэгт ирснээс хойш өнөөдөр хоёр жил болов. Дурдан санах юмаар их болов. 

	1941 оныг санав. Би шөнө жижүүр хийж суухдаа байлдааны бэлтгэл сургуулийн танхимын туурганд өлгөөстэй том газрын зургийн дэргэд очиж «Цааш юу болдог бол?» гэж их л сэтгэл өвдөн боддог байлаа. 

	Өнөөдөр бас газрын зургийн хажууд очив. Гэхдээ би зураг өөд харсангүй, надад огтоос ондоо сэтгэл төрж байв. Миний сэтгэл хамгийн баяртай итгэл найдвараар бялхаж байв. 

	Байгал далайн чанадах нутагт гурван жил болов. Энэ он надад юу авчрах вэ? Би болоогүй юмыг урьдаас олж харахыг оролдов. Энэ газар ирээд нэн ч эрээн бараан, нэн ч янз бүрийн юм олж мэдэв. Энэ бүхнээс (хэрэв хувь зохиол байвал) өөрт чухал хэрэгтэй ямар нэгэн юм хэзээ нэгэн цагт олж болох юм. 

	 

	Зургаадугаар сарын 31. 

	Е. Волков бид хоёр Алимтын нурууны бэлд орших Ивановк тосгон оров. Тэнд үдшийн цэнгэл болж, баян хуур хангинаж бүсгүйчүүл дуулж инээлдэж байхад ер дайн байлдаан болоогүй юм шиг санагдаж байлаа. 

	Сагаг будаа, олсны ургамлын үнэр анхилна. Агаар нэн хүнд дүнсгэр, ус адил шанагаар утгаж ч болмоор бодогдоно. Тэнгэр хөмөрсөн тогоо шиг бин битүү бөмбийж үзэгдэнэ. Тэнгэрт од харвахыг үзвэл доош унахгүй бөмбөлөг адил хөөрөн бөмбөрч байсан шиг харагдах ажгуу. 

	 

	Долоодугаар сарын 20. 

	Төв оросын нутагт урьд хожид дуулдаагүй их тулалдаан болж байв. Орос нутаг бүхнийг үзэж амссан нь бий боловч тийм тулалдаан түүхэнд гарсангүй. Улаан арми жинхэнэ хүчин чадлаа олжээ. 

	 

	Наймдугаар сарын 14. 

	Мациевскийн галт тэрэгний буудал. Буудлаас дорно зүгт Таван толгой уул, өрнө зүгт намхан толгод, хөндий хоолой газар харагдана. Энэ өдөр би Стрелецкийн хамт хээр талаар явж харь нутгийг сонирхон, тэндхийн хүн ард хэрхэн суудгийг олж үзэв. 

	Нар шарж, салхи үлээнэ. Газар хэвтээд салхи хэрхэн үлээхийг чагнавал аяархан шир ширхийх чимээ гарах агаад тэр чимээ морьтой хүн давхиж явсан шиг нэлээн ширүүн дориун сонстож байв. Би энэ нутгаар бас хэчнээн хэрж хэсэх бол?

	Энэ хатуу догшин улиралтай нутагт хүмүүс оршин суудгийг бодоод өөрийн тухай бясалган бодох гэж оролдов. 

	Тал хээрийн замаар явж байхдаа романаа бодов. Тулалдааныг Матвейн бодол санааны тухай удиртгалаар эхлэх хэрэгтэй юм байна. Энэ хүн бол тулалдахын чухлыг ойлгоно. Дайсан цохигдоогүй, устаагүй байгаа. 

	Хоёр. Өөрийн талын хүчийг мэдэх хэрэгтэй. Түүнийгээ дайсанд мэдүүлэх хэрэгтэй. 

	Тийнхүү хээр талаар явж байтал Лизагийн амь алдсан явдал гэнэт жигтэй тодхон харагдав (Лиза Костарева бол миний хамаатан, миний төрсөн тосгоны багш хүүхэн. Улаан армид сайн дураараа явж эмнэлгийн сувилагч хийж яваад Сталинградын тэнд байлдааны талбарт амь үрэгдсэн юм. Хоёр хөлөө хуга буудуулж байлдааны талбарт их цус асгаруулжээ). 

	 

	Наймдугаар сарын 15. 

	Салхи үе үе хүчтэй үлээхэд навчис ихэд сэрчигнэхийг үзвэл шувуу адил тэнгэр өөд нисэх гэж байгаа юм шиг санагдана. 

	Дайны үеийн гэр бүлийн аж байдлын тухай Стрелецкийтэй ярилцав. Өөрийгөө бие сэтгэлийн хувьд үрэн таран хийхгүй байхыг туйлаас хүснэ. 

	 

	Наймдугаар сарын 24. 

	Замдаа цэргийн нэгэн хуаран дайрав. Шөнө түргэн жагсаал болов. Буун дуу гарч, сум исгэрэн ульж, гал гэрэл нисэн дүүлж байна. Бас л манай нутагт нэвтрэн орсон японы хорлон сүйтгэгчидтэй буудалцаж байгаа ажээ гэж би тааварлав. Гэтэл энэ бол том явдал болохын эх үүсвэр биш үү?

	Одоо түргэн жагсаал зарлан байвч яваандаа учир явдал тод болж, юм бүхний талаар бэв бэлэн болно доо. 

	И. Луговский, А. Гайдай, И. Бездудный зэрэг хүмүүстэй уулзаж манай цэрэг дайны явдлын хувь тавилангийн тухай дорно зүгт зайлшгүй их хэрэг гарч болох тухай ярилцав. 

	 

	Наймдугаар сарын 31. 

	Монголд. Газар гэрт. Бургасан сүлжмэл ширээнээ сууж, байлдагчидтай ярилцав. 

	 

	Есдүгээр сарын 10. 

	Өчигдөр Итали улс бууж өгчээ. 

	Донбасс чөлөөлөгдөв. 

	Эх орондоо бахдах сэтгэл төрөв. 

	 

	Есдүгээр сарын 15-16. 

	Шөнө. Шөнийн ээлжид. Манай цэрэг Нежинийг эзэлжээ. 

	Бөөн баяр хөөр!

	 

	Аравдугаар сарын 26. 

	Өнөөдөр «Строговынхон» романы нэг бүлэг сонинд нийтлэгдэв. 

	Заримдаа бичсэн юм тааруухан болсон шиг бодогдож, дахин шинээр бичмээр санагддаг болой. 

	 

	Аравдугаар сарын 28. 

	Галт тэргэнд хамт явсан нэг дэслэгч, залуухан бүсгүйн гэрэл зураг үзүүлэв. Зургийн ар талд:

	Валя Ст-ээс Ваня найздаа үүрд дурсгав. 

	Ваня, би тэртэй тэргүй нэг газар дугжрах болно. Тэгэхлээр энэ амьгүй дүрсийг харж намайгаа санаж яваарай гэжээ. 

	1943 оны наймдугаар сарын 11. «Шилка» өртөөн дээр зургаа авхуулав. 

	 

	Аравдугаар сарын 29. 

	Салхи исгэрнэ. Өглөө цас орж элстэй зууралдаад улам ч чийг ханхална. 

	Хүмүүстэй уулзаж хүмүүсийн тухай бодов. Адууны жүчээ. Өвс тараан хаяжээ. Байшингийн хоорондуур салхи үлээнэ. Газарч улаан цэрэг биеэсээ хамаагүй урт шинель чирчээ. 

	 

	Аравдугаар сарын 30. 

	Би хүнд сайн, хүнийг нигүүлсэн үздэг болоод хүнийг жигших зэвүүцэх гэдгийг мартжээ. (Хэзээ ч жигшиж чаддаггүй байсан байж магадгүй). Амьдралын яль шальгүй юманд сэтгэл өвдөхгүй байхын тул үүнийг бас чадах хэрэгтэй юм. 

	Хүн байгальтай тэмцэх явдал бол Сибирийн уран бүтээлийн асуудлын нэг төв асуудал мөн. Энэ талаар Жек Лондон бидэнд онцгой ойр дотно юм. 

	Миний зохиолын талаар өгүүлсэн зүйл бүхэнд би нэг л үл итгэнэ. 

	Намайг магтахад би үл итгэнэ, түүнээс гадна яагаад ч юм хожим нэг л сэтгэл хөндүүр, зовлонтой байдаг авай. 

	 

	Арван нэгдүгээр сарын 11. 

	«Смоленскийн зочин» гэдэг өгүүллэг бичив. Яагаад тэгдгийг бүү мэд, би энэ өгүүллэгтээ дуртай сэтгэл уяран явдаг болой. 

	Черемхово оров. Тэнд уурхай, үйлдвэрийн газар илтгэл хийв. Суурь машин дээр дандаа хүүхэд, эмэгтэйчүүд ажиллаж байв. Тэднийг үзээд сэтгэлд их юм бодогдов. Үйлдвэр нь хорин дөрвөн цагаар ажиллах юм. Ялангуяа шөнийн ээлж нь бүр ч ярвигтай. Манай цэргийн ялалт ар талд ч амаргүй тусаж байв. Фронт тэндээс хэндэн мянган километр алс хол авч амьдралын хүнд бэрхийн талаар ялгаагүй гэсэн үг. 

	Шадрины уурхайгаас Черемхово хүртэл айхавтар омголон хос мориор явсан билээ. Омголон морьдын давхихад бараг амьсгаа авч боломгүй байлаа. Эргэн тойрон таг харанхуй, тийнхүү хурдан давхиснаас нүүр лүү цасан шидэлж байв. 

	 

	1944 оны нэгдүгээр сарын 16. 

	Чита хотын номын санд очив. Хүйтэн гэдэг жигтэйхэн, амьсгаа авахын аргагүй, уушги нэвт хөрж байх шиг. Хүйтэн жавар хацар тас хайрна. Гадаа гудамжнаа эзгүй хоосон, их л уйтгартай. 

	Гэнэт зохиол маань санаанд орж, Маня бүсгүйн алагдсан бүлэг алган дээр тавьсан адил сэтгэлд тов тод орж ирэв. 

	Артем Строгов Улаан армийн салбар ангийн командын даалгавраар Чонын үүр хэмээх газар очно (Юкснины партизаны армийн алдар мандана). 

	Их хүйтэн өдөр. Модон дээр цан хүүрэг тогтжээ. Артем дан морьтой, оготор дээлтэй, үстэй малгайтай явна. Ардаа шуудай үүрчээ. 

	Малын бэлчээрт хүүхдүүд харуулд зогсож байна. 

	— Хаанаас явна?

	— Холоос явна аа. 

	— Хаана хүрэх нь вэ?

	— Штаб орно оо. 

	Тэр олон бяцхан жаалыг огт танихгүйг үзвэл нэг бол тэд ондоо тосгоны хүүхэд, эсвэл тэд өсөөд танигдахгүй болжээ. 

	Гүүрээр гарч явахдаа хөндий тийш харна. Их жалга харагдана. Тэнд Манятай болзон уулзаж байсан билээ. Маня одоо хаана явна? Юу болсон бол?

	Унасан морь эцээд найгалзан гэлдэрнэ. 

	Артем тосгонд ороод, 

	— Штаб хаана байна? гэж асууна. 

	— Тэр толгой дээр, шуудангийн байшинд. 

	Цааш явав. Мөнөөхөн байшин дээр улаан туг мандана. 

	— Хаачих нь вэ, ийшээ?

	— Командлагчтай уулзъя. 

	Байшинд ороод харвал Матвей Строгов байна. 

	— Ажаа! Нөхөр командлагч аа!

	Үдэш гэр дүүрэн хөдөөгийн харчуул цуглаж баахан юм асууж шалгаана. Артем тэссэнгүй Маняг асууна. 

	Гэтэл Маня өөрөө үүдээр шагайгаад орсонгүй яваад өгнө. 

	Анна хүүгээ тэр бүсгүйтэй уулзах учиртайг гадарлан, оч доо гэнэ. 

	Артем үүрээр гэртээ харина. Эмэг эх Агафья хэдийн босож халуун тогоо тавьсан байна. 

	Үүрээр буун дуу тасхийж улс шуугилдана. 

	Артем ухасхийн гарна. 

	Олон хүн дугуйран шавж, дунд нь Маня үхсэн хэвтэнэ. Цасан дээгүүр цус урсжээ. 

	Артем малгайгаа авч чулуудаад сөхрөн сууж Манягийн уруулыг үнсэнэ. 

	Матвей ирнэ. 

	— Сайхан партизан хүүхэн алагдав! гэж хэн нэгэн дуугарна. 

	— Охин минь алагдав! гэж Матвей дуугарна. 

	Артем Маняг гар дээрээ өргөөд штаб руу явна. 

	Тэр даруй дайсныг мөрдөн хөөв. Максим хэдэн залуусыг авч мордоно. Артем ч явна. 

	Нэг хялман цайвар хөвүүн байна. Энэ бол Сокодинкын дээрэмчин. 

	 

	Нэгдүгээр сарын 26. 

	Чита хотын гудамжинд тун хүйтэн. Бага залуугийн явдал санаанд орно. Улс төрийн нүүдлийн сургуулийн хичээлд суугаад Ново-Кусковын гудамжаар явж байв. Богинохон хүрэмтэй, үстэй, шар малгайтай явлаа. Айлын байшингаас утаа суунаглана. Сартай шөнө тэнгэрт од гялбалзана. 

	Энэхэн мөч сэтгэл уярам байж билээ. Үүнийг бодоход зүрх шимширнэ. 

	 

	Гуравдугаар сарын 5. 

	Төмөр замын зөрлөг. Үдэш. Улаан армийн ордны уншлагын танхимд сууж байв. Гадаа нэвт салхи исгэрнэ. Уншлагын танхимд нэг ч хүнгүй. Намайг залуу минь гэж нэрлэсэн номын сангийн хүүхэн ч кино үзнэ гээд яваад өгчээ. 

	Радио хангинана. Тэр цаана нэг дуучин хоолой мэдэн бархирах нь дуулдана. Ордны даргын өрөөнд хүмүүс ярилцан, «Нөхөд өө, гарцгаая, генерал удахгүй ирнэ шүү» гэх нь дуулдана. 

	Би шөнийн 1 цагт мордох ёстой. Урьд явж үзээгүй цагаан талаар явж өртөө хүрэх болно. Хаана ч ялгаагүй их хүйтэн байв. 

	Улс төрийн газрын даалгавраар очиж, дивизионы сонины дэргэдэх сэтгүүлчдийн дугуйлангийн ээлжит хичээл заав. Зөвлөлтийн утга зохиолын тухай ярив. Хүмүүс ямар нэг юманд яаран байн байн цагаа харж байв. Гэтэл тэд зөвхөн хичээл бушуухан «тараасай» гэж яарчээ. 

	Зохион байгуулагчид нь их найзгүй улс байв. Намайг аяга халуун цай ч уу гэсэнгүй. 

	Гэтэл хүйтэн гэдэг жигтэйхэн. Ердөө дан дотуур хувцастайгаа байгаа юм шиг санагдана. 

	 

	Дөрөвдүгээр сарын 2. 

	За тэгээд би төрж өссөн нутгийн зүг хөдөллөө. Надад тийм нэгэн аз завшаан тохиолдов. Манай гэрийн эд хогшлын албан ёсны тодорхойлолт тосгоны зөвлөлөөс авах хэрэг гарч би тэр тухай явлаа. 

	Хүйтэн гэдэг өртөөн дээр сонин юм харав. Нэг айлынхан бүгд галт тэрэг тийш гүйлдэнэ. Хар хүн нь том авдартай юм үүрээд түрүүнд нь явав. Эхнэр нь өөрөөсөө том шуудайтай юм үүрч, хүүхдүүд нь тус бүр нэг нэг баадантай юм барьж, хамгийн сүүлд эмгэн эх нь галынхаа хайч бариад майжганаж явав. 

	Доод үд өнгөрөөд Укийн өртөөн дээр их удаан саатав. Гадаа салхитай. Газар цоохортжээ. 

	Урьд Томскоос Эрхүү орсон нэг явдал санаанд орно. Тэгэхэд зун байсан юм сан. Энэ Укийн өртөөний хавьд нэг бүсгүй цэцэг түүж, нэг хялман цайвар залуу эзэн хүн адил зам төмөр дээр сандайлан гитар хөгжим донгинуулж байж билээ. Тэр залуу одоо хаана яв аа бол? Тэр юу бол оо бол? Фронтод явсан ч байж юуны магад. «Эхнэрт нь эр мундахгүй, эхэд нь хүү олдохгүй» гэдэг дуу шиг өнгөрчихсөн ч байж болно. 

	 

	Дөрөвдүгээр сарын 4. 

	Красноярск өнгөрөв. Өртөөн дээр баахан цэргийн улс. Чихцэлдээн, шуугилдаан болж байв. Манай цэрэг Прутыг өнгөрөв гэж радио зарлаж байв. 

	Тайгын өртөөн дээр саатсангүй. Асино орох галт тэргэнд шууд суув. Бараг эзгүйрсэн Вороно-Пашни тосгоны дэргэдүүр өнгөрөхдөө сэтгэл гунив. Байшин нь цөөрч, хашаа нь яйжийжээ. Сүм нь бууж хайс нь нуржээ. Түүнийг хараад урлагт дүрслэн бодох гэдэг юутай чухал вэ гэж бодов. Тэргүйгээр үнэмшилтэй юм юу ч хэлж чадахгүй, үнэн бодит юм юу ч зурж чадахгүй. 

	Асиногоос хүнд үүрэг үүрээд явган явав. Зам шавартай, шалбаагийн ус хальж, хээр тал цоохортжээ. 

	Кусковын байшингийн яндангаар утаа гарч харагдав. Зүрх базлах шиг болов. Үүгээр хэчнээн ч их явж байв даа!

	Нэг нарийн гудамж тойроод байшингаа харж их удаан зогсов. Юу бодож зогсов? Үүнийг хэлэхэд бэрх. Юм бүхнийг бодсон атал юу ч бодоогүй юм шиг. 

	Гэртээ шууд орсонгүй, цонхоор шагайв. Эх ганцаар байна. Цонхыг аяархан тогшив. Эх үүдний өрөөнд тосон уулзаж, уйлж байгаад, 

	— Тэжээгч минь! Бид чинь өтлөөд хэнд ч хэрэггүй амьтад болжээ! Бид ямаршуу сууж байна? Муур хүртэл түүхий төмс мэрдэг боллоо, үнэхээр үзээгүй юмаа үзэж байна! гэж дуржигнуулав. 

	Эцэг орон дээр дээлээр хучаастай атийн хэвтэж байв. Над руу гар сарвайн мөн уйлж хэдэн юм хэлсэн авч ойлгогдсонгүй. 

	Би хацарт нь уруулаа хүргэтэл урдаас халуу дүүгэв. Прасковья, Нюра жаалууд орж ирэв. Жаалууд цөм том болжээ, би нэгийг нь ч таньсангүй. 

	Тэр олон, уйлсан унжсан царайг хараад би гуньж, толгой эргэх шиг болов. 

	— За зүгээр, зүгээр, бүү сэтгэлээр гунь! гэж би лав хэлсэн биз, мөн цурхиртал уйлахгүйг хичээн биеэ барьж байв. 

	Ингээд яриа хөөрөөн болов. Нюра, Прасковья хоёр уйлж өмөлзөж байгаад Лиза, Анатолий хоёр фронтод алагдсан гэв. Үүнийг би урьд дуулсан байв. Мөн Антон шархтсан, Александр хоёр дахь удаагаа шархтаад эмнэлэгт хэвтэж буй гэх шиг дандаа баяргүй юм ярьцгаав. 

	Манай гэрт цуглагсдын царайг тойруулан харав. Цөм өтөлж, цөм царай алдаад, цөмийнх нь харцанд нь уй гашуудал тунажээ. 

	— Идэх юмтай юу? гэж би асуув, 

	— Хоёр сард хоёр удаа, гурван сард гурван удаа жаал жаал будаа түгээсэн. Сүүлийн долоо хоног юу ч өгөөгүй байна. Төмс л аминд орж байна гэв. 

	Би их дороос авч санаа алдав. 

	Эцэг улам ихээр ёолно. Халууны шил бий юу? гэв. Шүүгээний тавиур дээрээс халууны шил олж эцгийн халууныг үзвэл 39,4 байлаа. Гэрийн туурганд өлгөөстэй том цаг дөнгөж хоёр хагас болж байв. Эцгийн халуун орой тийшээ ихдэх янзтай. 

	— Эм бий юу?

	Аспирин бил үү, стрептоцид бил үү, олж эцэгт уулгав. Гэтэл ашгүй халуун нь буув. Үдэш өндийж, 

	— Одоо чинь үдэш байна уу, өглөө байна уу? гэв. 

	— Үдэш бүрэнхий болж байна. 

	— Готя өчигдөр ирсэн үү?

	Эцэг ухаан ороод, өтөлж хөгшрөөд өвчин эмгэгт ээрэгдэж, ажилгүй суух болов гэж гомдоллон уйлав. Тайгын анчин, бөх эцэж цуцахыг мэдэхгүй явган явдаг хүн ийм болчих гэж хэмээн би ихэд өрөвдөж билээ. 

	Үдэш хүн бүхний тухай, юм бүхний тухай ярилцав. 

	Шөнө орой болсон хойно гадаа гарвал сар мэлтийж, юм бүхэн дун цагаан харагдана. Анир чимээ огтхон ч үгүй, «Тэнгэр бурхан өөрөө унтсан юм шиг таг чиг байх чинь!» гэж тайгын анчдын ярьдаг үг санаанд орно. 

	 

	Дөрөвдүгээр сарын 5. 

	Улс дүнгэр дүнгэр ярих чимээгээр би сэрэв. Манайд баахан эхнэр хүүхэн цуглажээ гэж би мэдэв. 

	— Яалаа гэж дээ, Авдотья эгч ээ, Майн баяр, Октябрийн баярын наана дуусахгүй гэж тэр хүн ярьсан шүү дээ!

	Энэ бол манай айлын авгайн дуу мөн. Хариуд нь ээж, 

	— Энэ муухай дайныг баярын наана дуусгаж болдог сон бол аль хэдийн дуусчихсан байхгүй юу! гэнэ. 

	— Тэр хар дайснууд чинь тэгүүлэхгүй байна шүү дээ! Манайхны асгаруулсан цус тэдэнд багадаад байгаа бололтой! гэж бас нэг нь дуугарна. 

	Тэгсхийгээд аниргүй болж, хойно хойноосоо цувран гарч одов. 

	 

	Дөрөвдүгээр сарын 8. 

	Мөнөөхөн тодорхойлолтод орох мэдээ үзэж байгаад 1909-1912 онд манай эцэг, эх, Павел ах гурав Кусковын тариачин Сергей Филиппович Волков, Алексей Осипович Кубицкий, Екатерина Ионовна Вышегородцева нараас зээлээр тариа хадаж байсныг олж мэдэв. 

	Түүнээс гадна ээж, Нюра хоёр эмнэлгийн газар дотуур хувцас угааж байжээ. 

	Вороно-Пашни тосгонд мөн 1912—1913 онд Иван Ефимович Печени, тосгоны хар лам Михайл Руднокович Семеновын зэрэг улсаас мөн зээлээр будаа авч байжээ. 

	 

	Дөрөвдүгээр сарын 10. 

	Лизагийн алагдахаасаа өмнөхөн авхуулсан гэрэл зургийг үзэв. Дүүрэн дугариг царайтай, сэвлэг үсээ янзтай зассан, уруулаа чанга жимийж, нүдээ яльгүй онийлгоод авхуулсан зураг байв. Зургийн ард «Лизагаас, цэргийн дайчин найз Леночкадаа дурсгав. Хэн хэн маань амьд мэнд байвал энэ амьгүй зургаас бидний өнгөрүүлсэн цэргийн амьдралыг дурсан санаж яваг! 1942 оны хоёрдугаар сарын 10. Костарева» гэжээ. 

	Амь үрэгдэхийгээ урьдаас мэдэж байсан нь гайхмаар. Түүнээс хэдхэн хоногийн хойно Сталинградын хавьд алагджээ. 

	 

	Тавдугаар сарын 9. 

	Есний шөнө сонины жижүүр хийв. Өглөө мэдвэл сонины гарчигт алдаа гарчээ. «Дайсныг бүрэн бут ниргэхийн тул» гэхийг зүгээр «Бүрэн бут ниргэхийн тул» гээд гаргачихжээ. Энэ бол утгын том алдаа байлаа. Тэр мэдээнд улсын зээллэгийн талаар гарсан амжилтын тухай өгүүлсэн байв. Сонины эрхлэгч зургаан мянган ширхэг сонин гологдол болгож хүчингүй болгов. Эрхүүгээс ирсэн Н. Марыг угтаад галт тэрэгний буудлаас ирвэл орлогч эрхлэгч нүд нь орой дээрээ гарсан байна. Энд тэндгүй утас хангинана. Ер сонинд алдаа гарвал тиймэрхүү сүртэй байдаг болой. 

	Өдөр мэдвэл би 10 хоног сахилгад суух бололтой. Ингэж амьдралдаа анх удаа «хоригдол» болж үзэх шахав. Гэтэл үдэш огт санамсаргүй байтал мөнөөхөн гарчгийн толгойг (дайсныг гэсэн үгийг) маадрас хуулахдаа хугалж орхисон нь илэрчээ. Миний буруу наад зах нь тал хувиар хэлтрэх болов. Гэвч намайг сахилгад хорьсонгүй билээ. 

	 

	Тавдугаар сарын 17. 

	Өчигдөр цэргийн албан хаагчдад оногдуулсан хэсэг газар төмс суулгав. Ногооны талбайд жигтэйхэн сайхан. Би данх авч голын тийш очоод тунгалаг ус урсахыг ширтэн, усны хоржигнон урсахыг чагнан их л удаан суув. 

	Гэтэл өнөөдөр тэнгэр жигтэйхэн муухай. Элсээр шуурч, Чита хотын дээгүүр шав шар элс тоос маналзаж байв. Салхи хачин муухай исгэрэн үлээнэ. 

	 

	Тавдугаар сарын 26. 

	Жаргаж буй нарны туяа цонхны шилэнд хэрхэн тусахыг ажиглан суув. Анхандаа галын дөл адил улаан туяа татаж байснаа бүдгэрч зөвхөн улбар толбо үлдээд шаргалтсаар алга болов. Харин нэг цонхны шил дээр тогтсон улаан туяа их л удаан бараг бүрэнхий болтол замхрахгүй байсан билээ. 

	 

	Зургаадугаар сарын 7. 

	Зургаадугаар сарын 6 бол дурсгалт өдөр болно. Үдэш орой (Читын цагаар) 10 цагт Москвагийн дуудлага сонстов. Тэгж нэлээд удав. «Чухал мэдээ сонсогтун!» гэх Левитаны танил дуу хүнгэнэв. 

	Тэгэхэд би байшингийн гудамд зогсож байтал Иннокентий Луговский намайг дуудав. Би нарийн бичгийн даргын тасалгаанд гүйн оров. Сэтгэл булгилан зүрх түг түг цохилно. Тэгэхэд холбоотны цэрэг Умарт Францад буусан тухай мэдээлж билээ. 

	Шөнийн 1 цагт дахин радио сонсов. Зургаадугаар сарын 7-ны өглөөний 7 цаг 30 минутад шинэ мэдээ олж сонсож билээ. 

	За баруун зүгт тулалдаан эхлэв. Энэ бол манай ялалтыг түргэтгэх дайны чухал шат мөн гэж би бодов. Тэр бүхнийг үзэх хувьтай болов уу?

	 

	Зургаадугаар сарын 13. 

	«Байгал далайн туужаа» бичих санаа дахин оров. 

	 

	Зургаадугаар сарын 18. 

	Би цэргийн худалдааны туслах аж ахуйн төмсний талбайд очив. 

	Өглөө. Нар сая ээж, анир чимээ ч үгүй байтал гэнэт улиангарын навчис сэрчигнэн эхлэв. Өвс ногоон дотор шувууд жиргэнэ. Би тэдгээр шувуудын жиргээнийг дуурайн дуугарах гээд чадсангүй. Энэ бол санашгүй хэрэг. Хүний хэлэнд шувууны дуутай адил аялгуу байхгүй юм. Эргэн тойрон нов ногоон, туйлын амгалан авай. 

	Уг нь сэтгэл маш дүнсгэр явтал байгалийн энэ сайхныг хараад санаа тайвширч юм бүхэн мартагдав. Энэ бүх мөнх ертөнц хүн хоёрын холбоо өгүүлж баршгүй агуу их болохыг мэдэж билээ. 

	Чухамдаа хүн бол газар дэлхийн үр сад юм!

	Ногооны талбайгаас буцаж явтал урдаас морин тэрэгтэй олон бүсгүйчүүл гарч ирэв. Тэд биднийг хараад нүдээ цогтойёо гялбалзуулан, «Цаг үеийн сэдэвтэй» шог дуу хангинуулж гарав. 

	 

	Зургаадугаар сарын 21. 

	Маргааш дайны гурван жил. Дайн хэзээ эхэлснийг би санав. Би бодохдоо дайн гурван жилээс доошгүй үргэлжилнэ гэж бодож явлаа. Бусад хүн түүнээс ч нааш дуусна гэж сайнаар бодож явсан нь бий. Дайны дөрөв дэх жил эхлэв. 

	... Би амьд мэнд л явна. Бусад олны адил амь алдсан байхад болохгүй гэх газаргүй. Амьд явна гэдэг бол маргаж болшгүй аз жаргал мөн. Шинэ том үйл явдал болохыг амьсгаа даран чагнаж байв. 

	 

	1941 оны 6 дугаар сарын 22-ны өдрийг санаж байна. 

	Колпашево. Хөдөө аж ахуйн туршлагын станц. Клубийн барилгын мод бэлдэхээр явсан сургуулийн эрхлэгч, агрономчдыг хүлээн, голын хөвөөгөөр явж байв. 

	Гэтэл бутан дотроос сэмхэн гарч ирсэн хөдөөгийн үл таних хүн ирж, 

	— Нөхөр минь, чи юу гэж бодно? Хоёр долоо хоногийн дотор цохиж чадах уу? гэж хэдий эрүүндээ их сахал үстэй боловч залуу царайдаа инээмсэглэл тодруулан цогтой өгүүлэв. 

	— Хэнийг цохих гэж? 

	— Гитлерийг. Тэр чинь халдсан шүү дээ. Чи дулаагүй яваа юм уу?

	Би Колпашевод яаралтай буцаж ирэв. Тэнд цуглаан болж байлаа. Тэр шөнө Томск орох галт онгоцонд арайхийн багтаж суув. 

	Миний хувьд эх орны шинэ амьдрал ингэж эхэлж билээ. 

	 

	6 дугаар сарын 22. 

	Байгалын чанадах бүх нутгаар тэсэшгүй халуун болов. Тэнгэр тув тунгалаг нүд чилэм цэлийнэ. Модны навчис өчүүхэн ч эс хөдөлнө. Өнөөдөр хээрийн сургуульд явах болно. 

	 

	6 дугаар сарын 23. 

	Шөнө цэргийн нэгэн хуаранд ирэв. Харанхуйд галт тэрэгний гэрэл мангасын аварга том шар нүд адил санагдана. Цэргийн суурины байшингууд эзгүй, харанхуй (дарга нарын гэр бүлийг дайны эхний өдрүүдэд ар тийш татсан байв) орхигдсон шилтгээн адил. Харанхуйд юм бүхэн гэгээтэйгээс үлэмж том сүрлэг харагддаг болой. 

	Штабын байшингийн дэргэд вандан дээр их удаан суув. Сийрэгхэн модтой хээр талд жижигхэн бялзуухай зогсоо зайгүй жиргэнэ. 

	Өглөө эрт радио чагнавал Шербурыг бүсэлжээ. Манайхан Финляндын нутгаар урагшлан явав. Өдөр ирэх тутам шинэ явдал дуулдана. 

	19 дүгээр өрөөнд хээрийн сургуулийн заавар хүлээн авав. Дайсны хориглолтын системийг туулж, тактикийн задгайд гарах тун нарийн төвөгтэй зорилт бүхий их том сургууль болно. 

	Чингээд тал тал тийш гарж явлаа. Би явган цэргийн анги танкны халхлалттайгаар бэхлэгдсэн зурвасыг «дайрах» сургуулийг ажиглаж байв. Энэ бүхэн бараг «үнэн» байлдаан шиг харагдана. Тэр ч байтугай сэтгэл санаа хөгжөөх элдвийн дуу чимээ гаргаж, гал бадрааж байв. Хээрийн сургууль шөнөжин нижигнэн хонов. 

	Дорно зүгт бидний ээлж болохын цагт байлдаан гэдэг үнэн хэрэг дээрээ ямаршуу байдгийг үзнэ дээ гэж эрхбиш бодогдож билээ. 

	 

	Зургаадугаар сарын 24. 

	Тэнгэр гэнэт аягүй болов. Тэнгэрийг зузаан хар үүл бүрхэж салхи тавив. Өчигдөрхөн газар дэлхий, хүн халуун наранд шарагдаж тэсэхүйеэ бэрх байсан гэж итгэмээргүй байв. 

	Цэргүүдийг салхинд цохиулахаас хамгаал, шөнө нүцгэн газар унтуулж болохгүй гэсэн тушаал салбар ангиудад ирэв. Эх болсон Сибирь орон гэдэг ийм л ааш гаргадаг нутаг даа!

	Өглөө нь штабт эгж ирэв. Нойргүй, халуун хоол идээгүй, бас бие шалчийтлаа ядарсан болохоор тэр өдрийг давах гэдэг мөн ч бэрх байв. Хэдий хүнд бэрх ч гэсэн ганц өдөр байна, тэснэ дээ гэж бодон сэтгэлээ илбэн засаж билээ. 

	 

	Зургаадугаар сарын 27. 

	Хөдөө талд хээрийн сургууль үргэлжилсээр байв. Явган цэргийн анги танкны оролцоотойгоор нэгэн толгойг эзлэн авах сургуулийг шөнөжин харж хонов. Тэрхүү толгойн наад талаар нүх гуу татаж, олон шон зоох зэргээр орчин үеийн бэхлэлтийн бүхий л арга хэрэгслийг хэрэглэсэн байв. Тэр толгойн оройд хүрэх гэдэг ихээхэн чадвар шаардах сургууль байлаа. Шөнөжин «байлдаж» өглөө нь тэрхүү толгойг «эзлэн авсан» билээ. 

	«Байгалын чанадах академи!» Энд дайны жилүүдэд хэчнээн хүнийг цэргийн зэр зэвсэг эзэмшин чаддаг болгож гаргав даа!

	Хээрийн сургуулийн дараа анги салбарууд гуулин хөгжимтэй баярын жагсаал хийв. Хэдийгээр эргэн тойрон хүн амьтангүй эзгүй хээр тал, нүцгэн толгод авч баярын жагсаал сэтгэл булаам сүртэй сайхан боллоо. Фронтод белоруссын төлөө ширүүн тулалдаан болж байв. Энэ түүхт тулалдаанд бүхий л гурван фронтын хүч оролцсон билээ. Улаан армидаа бахдах сэтгэл төрнө. 

	 

	7 дугаар сарын 20. 

	Өнөөдөр миний цэргийн алба хаасны гурван жилийн ой болов. 

	1941 оны энэ өдөр бид Эрхүүгээс мордсон билээ. Тэр өдөр бүтэн сайн өдөр байв. 

	Урьд өдөр нь хотын цэргийн хэлтсээс зарлан дуудах бичиг ирсэн билээ. Уул бичгийг Зохиолчдын хорооны салбар дээр аваачиж өгчээ. Тэгэхэд би гэртээ байв. Зохиолчдын хороон дээр очвол сайх бичгийг миний гэрт илгээжээ. Би гэртээ харихаар яаран гарав. Гэвч замдаа хэвлэлийн газраар орж Сибирийн Молчановтой уулзах гэтэл Молчанов эзгүй, мөн цэргийн хэлтэс рүү явжээ. 

	Гэртээ харивал мөнөөхөн зарлан дуудах бичиг ширээн дээр байлаа. Эхнэр эзгүй, агаараас эсэргүүцэн хамгаалах химийн сургуулийн хичээлд пионерын ордон руу явсан байв. 

	Эхнэрээ дуудуулж цэрэгт явах болсон учраа хэлэв. Эхнэр маань нэг их гайхсан ч үгүй. Энэ мөчийг бид өдөр тутам, цаг тутам хүлээж байв. Улаан армид сайн дураараа явах хүслээ илэрхийлсэн Эрхүүгийн зохиолчдын хамтын өргөдөл дайны эхний өдрүүдэд «Дорнод Сибирийн үнэн» сонинд нийтлэгдсэн байв. 

	Цэргийн хэлтэс очиж явтал К. Седыхтэй тааралдав. Тэр мөн цэргийн хэлтэс очоод буцаж явав. 

	Цэргийн хэлтэст хүн олон авч яагаад ч юм өвөр хоорондоо аяархан шивгэнэн ярилцана. Тэнд Молчанов, Луговский нартай уулзав. Цэргийн хэлтсийн ажилтан нартай товч ярилцаад бид гэр гэртээ харив. 

	Тэгээд бүтэн сайн өдөр үнэмлэх бичгээ аваад дахин цэргийн хэлтэс дээр очсон билээ. Тэгэхэд би эхнэртэйгээ очсон юм. Буцаад харьж явтал гэнэт бороо асгаж бид нэг хуучин байшингийн үүдний саравч дор бороо өнгөрөөв. 

	Чингээд тэр оройдоо мордсон билээ. Тэгэхэд бороо орж байв. Үдэш харанхуй болсон тул төмөр замын өртөөн дээр хүн олон бид бие биеэ арайхийн олж билээ. Вагонд дүүрэн хүн, ихэнх нь баахан балгачихсан байлаа. 

	Бие биеийгээ үдэх гэж баахан явдал болов. Хэдийгээр эхнэр хүүхдээсээ салан одож буй боловч сэтгэл сэргэлэн, тэр ч байтугай баяр хөөртэй байж билээ. Наад зах нь тэгж л санагдаж билээ. 

	Ойрын үед Японтой лав байлдах вий гэдэг итгэл дүүрэн цэрэгт мордож билээ. Хэдэн жил цэрэгт явсан байна даа, Дорно зүгт Эх орноо хамгаална даа гэж эрхбиш бодогдож билээ. Вагоны цонхонд нүүрээ наагаад харанхуйн дундуур Эрхүү хотын байшин барилгыг ширтэн явав. Вагоны дор Ангар мөрөн цалгилан харагдана. 

	Ингэж гурван жил өнгөрчээ. Одоо бас хэдэн жил цэрэг шинель өмсөн явах бол?

	 

	Долоодугаар сарын 22. 

	Би Чита хотод ирснээс хойш өнөөдөр гурван жил болов. Энэ өдрийг би сайн санаж байна. Өглөө 9 цагт ирсэн юм сан. Нартай тунгалаг боловч тийм ч халуун биш байлаа. 

	Сибирийн Молчанов манай багийн ахлагчийн хувьд биднийг жагсааж хааяа шар элс дэвссэн гудамжаар авч явав. Тэртээ хол радио хангинаж ямар нэг түгшүүртэй мэдээ зарлаж байх шиг. Зөвхөн «шаргуу байлдав», «орхив», «эсэргүүцсээр байна» гэсэн тасархай үгс дуулдана. 

	Тэр өдөр «Дайчин манаа» сонины эрхлэгч М. Ф. Мельянцев гадаа хашаанаа бидэнтэй уулзаад, 

	— Байгалын цэргийн тойргийг одоо Байгалын чанадах фронт гэж нэрлэх болсон. Одоо юм бүхэн фронтын шугамаар явагдана. Манай сонины газар ч ялгаагүй. Бид баруун зүгт нөөц бэлтгэхийн хамт Дорно зүгт Эх орноо хамгаалах үүрэгтэй болов. Хил хайчийн байдал онц түгшүүртэй байна. Япончууд хил дээр хүчийг бөөгнүүлсээр байна гээд цэргийн албанд сайн зүтгэхийг ерөөе гэж их л ялгай ярив. 

	Үдэш нь халуун усанд оруулж цэрэг хувцас талбин олгов. Юм бүхэн цоо шинэ үжирч дарагдсан давирхайн үнэр ханхалж байж билээ. Чингээд харанхуй болсон хойно сонины газрын байр болох вагонд очиж билээ. Тэр вагоныг Ингодой голын цаана нэг их том уулын ёроолд тусгай зам дээр тавьжээ. Ор дэвсгэр байсангүй бид нүцгэн тавиур дээр унтав. Шөнө чагнавал нэг маань сэмхэн уйлж байв. Хэн болохыг мэдээгүй билээ. 

	 

	Долоодугаар сарын 25. 

	Улаан-Үд хотноо ирэв. Тэнд буриадын зохиолчдын бага хурал болж байв. Эрхүү, Красноярск, Хабаровскоос олон хүн иржээ. Москвагаас Надежда Чертова, Эрхүүгээс Агния Кузпецова нар ирэв. Тэд бидний цэрэгт явсан хойно зохиолчдын хорооны мужийн салбарын нарийн бичгийн дарга нар болжээ. Чингэж гурван хоног зохиолчдын дунд өнжив. Хоц Намсараевтай уулзаж бас Н. Балдано, Жамц Тумунов зэрэг нөхөдтэй уулзан ярилцав. Тэр өдрүүдэд бид их л баяртай байв. Фронтод их их явдал болж манай цэрэг Львов, Станислав, Белосток, Двинск, Шауляйг эзэлжээ. 

	 

	Долоодугаар сарын 31. 

	Өглөөгүүр Молчанов, Луговскийн хамт буриадын зураач Сампиловын ажлын газраар орж олон сайхан зураг үзэв. Зураач маань гэрлийн өнгийг онц эзэмшжээ. Ан амьтан, хээр талын зургийг гайхмаар сайхан зурсныг үзээд эцгийн хуучин буурь Чичкаюлд очих юм сан гэж санагдав. 

	 

	8 дугаар сарын 24. 

	Энэ өдөр (яг хэлбэл шөнө) онц явдал болов. Бид мөнөөхөн хүнхэр адартай тасалгаандаа цай ууж суув. Өглөө болох дөхөж байтал Москвагийн дуудлага сонстов. Манай цэрэг Румыны нэг хотыг эзлэн авсан тухай Левитан их л жавхлантай мэдээлэв. Дараагаар «шинэ чухал мэдээ» нэвтрүүлсэн нь, манай цэрэг Аккерманыг эзэлжээ. 

	Өглөөний 6 цагт манай цэрэг Польшийн Дэмблиц гэдэг хотыг авсан тухай ерөнхий командлагчийн шинэ мэдээ дамжуулав. 

	И. И. Молчанов өлөө 7 цагт Эрхүү хот руу утсаар ярихаар явжээ. Би таг унтжээ. Гэтэл гэнэт, 

	— Нөхөд өө! Парис чөлөөлөгджээ! гэж хүн хашхирахад би сэрэв. 

	Бид их л сонин явдалтай үед амьдарч байсан юм даа!

	 

	Наймдугаар сарын 28. 

	Румын дайнаас гарч манай цэрэг Болгар луу хөдөлжээ. Байдал ингэж ондоо ондоо болсоор байв. 

	 

	Наймдугаар сарын 31. 

	Энэ өдөр би Сибирийн Молчановыг үдэв. Тэр монголд «Баатарлаг Улаан арми» гэдэг сонины газар ажиллахаар явав. Хэрэв би хойноос нь очихгүй байсан бол тэр хагацалт лав их хүнд байх байсан биз. Бид ямар ч гэсэн гурван жил хамт суусан улс шүү дээ!

	 

	Есдүгээр сарын 1. 

	Энэ шөнө Москвагийн дуудлага сонсов. Манай цэрэг Бухарест хотноо орсон тухай Левитан жавхлантай мэдээлэв. Бидэнд ч гэсэн тийм том том үйл явдал ердийн нэг мэдээ болсон байлаа. 

	 

	Есдүгээр сарын 6. 

	Бүтэн сайн өдөр өглөөний 8 цагт томилогдсон газраа хүрэв. Өртөөн дээр намайг Юдин, Молчанов хоёр угтав. Орой нь Юдиныд очиж хэрэг байдлын тухай, аж амьдралын тухай, ирээдүйн тухай их л удаан ярилцав. Гэрт гэрэлтэй гэгээтэй, тохитой тул гадаа хязгаар хярхаггүй тал, салхин далай байгаа гэж итгэмээргүй авай. Өчигдөр бол бас л их сонинтой, юу гэвэл Финлянд дайнаас гарав. Холбоотны цэрэг өнөөдөр Люксембург, Голландад оржээ. 

	Тэр өдөр Едины тасалгаанд Ячменев, Молчанов бид гурав газрын зургийн дэргэд зогсоод Алс дорнодод байдал ямар болох вэ гэж урьдчилан таамаглаж ярилцав. 

	Үдийн хоолны дараа Ив. Ив бид хоёр гол дээр очив. Элсэн дээр наранд шарж хэвттэл унтжээ. Нэг мэдвэл зөөлхөн бороо орж байна. 

	Тэр үдэш Улаан цэргийн ордонд Эх орны их дайны жилүүдийн зөвлөлтийн утга зохиолын тухай илтгэл тавив. 

	 

	9 дүгээр сарын 7. 

	Монголд. Иван Иванович бид хоёр хээр талд хэвтэж байв. Их алжаажээ. Дугаар дивизийн анги салбараар өдөржин явсан билээ. Саяхан хориглон хамгаалах тактик боловсруулж байсан бол одоо давшилтын тактик боловсруулж байв. Манай ээлж тун дөхөж байв. 

	Хязгаар хярхаггүй тал нутаг. Тэнгэрт хурган цагаан үүл хүжлэнэ. Хээр талд бүлтгэр бор хулгана нарийхан жимээр сүлжин гүйлдэнэ. 

	Утга зохиол ярилцаж байтал урьд болсон нэг явдал санаанд тод оров. Тэр бол онц дурсгалт явдал байлаа. 

	1941 оны найман сарын 23-нд биднийг манай сонины хариуцлагатай эрхлэгч дуудаж, 

	— Та нар шуурхай группэд орсон, одоо даруй Улс төрийн газар оч. Энэ шөнө тэргүүний шугамд явна гэлээ. 

	Бид Улс төрийн газар бараг гүйсээр очив. Тэнд хэдийн хурал цуглаан болж байв. Дивизионы комиссар Шманенко, 

	— Япончууд 8 дугаар сарын 25-ны шөнө довтолж магадгүй гэж Дээд командлалын газраас урьдчилан сануулж байна. Бүх ангийг байлдааны бэлэн байдалтай болгосон. Та нар өнөөдрийн дотор гарч тэргүүний шугамд буй цэргүүдийн дунд улс төрийн ажил явуулах ёстой гэж ярив. Бид тэндээс агуулахад очиж буу, хорт утааны баг, майхан цув, хоёр хоногийн хуурай идэх юм авав. Шөнө таг харанхуйгаар тусгай галт тэргэнд сууж «Манжуур» хэмээх өртөө тийш хөдлөв. Чингээд нэг өртөөнд хүрвэл биднийг тэргүүний шугамын анги салбар луу тараан явуулав. Молчанов бэхлэлтийн хэсэг тийш явахаар болов. Би нэг ачааны машинд сууж зөвлөлт, монгол, манжуурын хилийн зааг дээр буй их бууны хорооны командын байранд очихоор болов. Юу боловч бид салах ёс гүйцэтгэв. 

	Наймдугаар сарын 25-ны шөнө санаанаас эс гардаг юм. Тэр шөнийг би морин эргүүлийн хороон дээр өнгөрүүлж билээ. Сэтгэл өгүүлж баршгүй хүнд, нэг минутыг боловч зовон өнгөрөөж байлаа. Ганц бодох нь уг явдал бушуухан болоосой гэж бодож байв. 

	Тэгэхэд ёстой нэг намрын шөнө байв. Салхи исгэрэхийн хажуугаар ондоо чимээ дуулдана. Хорооны ар талд элс чахран машины дуу дуулдана. Гэтэл бас морины төвөргөөн дуулдав. Утас зогсоо зайгүй хангинаж, дивизионоос, тэргүүн шугамын харуулаас үргэлж мэдээ чимээ дамжуулж байв. Хорооны дарга, 

	— Юу ч мэдэгдэхгүй байна гэнэ ээ... Ажиглалтаа хүчтэй болго... Юу ч мэдэхгүй байна гэнэ ээ... Ажиглалтаа хүчтэй болго гэж ширээ тойрон зогссон дарга нарт дуулдахаар зориуд чанга давтан өгүүлж байв. 

	Гэвч шөнө өнгөрсөөр. Байн байн гэрэлтэй цагаа харвал нэг цаг 30 минут, хоёр цаг 30 минут болж цаг дөхсөөр байв. 

	Ар талд гэнэт дэлбэрэлтийн их чимээ гарав. Хороон дарга утсаа хаяж босон харайхыг үзвэл дэнлүүний бүдэг гэгээнд царай нь ихэд гайхсан янзтай. 

	— За нэвтрээд ирлээ... гэж хэн нэгэн харанхуйн дотор өгүүлэв. 

	Хороон дарга толгой сэгсрэн, 

	— Энэ хачин дэлбэрэлт боллоо. Явж мэдэж ир! гэв. 

	Даргын туслах харанхуй шөнөөр ухасхийн гараад удаж түдэлгүй нэг нөмрөг цувтай хүн дагуулан орж ирэв. 

	Хороон дарга утсаар, 

	— Ажиглалтыг хүчтэй болго гэж ярихын завсар орж ирэгсдийг за юу болж вэ гэсэн янзтай харав. 

	— Сумтай дугтуй дэлбэрчээ. Учир шалтгааныг мэдсэнгүй! гэж өнөө нөмрөг цувтай хүн илтгэв. 

	Хороон дарга тэссэнгүй, 

	— Юу мэдсэнгүй гэж? Япончууд довтлох гэж өдөж байгааг та нар ойлгохгүй байна уу! Нүх сүв болгоныг нэгжиж үз. Хажуугийнхаа ангиудад сануул! Манай ар талд хорлон сүйтгэгчид оржээ! Хорлон сүйтгэгчид! гэж хашхирав. 

	Нөгөө нөмрөг цувтай дарга мэдлээ гэж ёслоод командын байраас гарав. Хойноос нь хэд хэдэн хүн дагалдан гарав. Тэдний хөлийн чимээ тов тодхон дуулдана. Тэр шөнө шувтарч тэнгэр гэгээрч эхлэв. Салхи ч намдах аятай. Бүр гэгээ орсон хойно хороон дарга утсаа тавьж, 

	— Одоо юм болохгүй. Үүнийг би Халх голын туршлагаас мэдэж байна, тэд чинь харанхуй шөнөөр байлдах дуртай улс гэв. 

	Япончуудыг орж ирэхийг хүлээн ингэж гурван шөнө сэтгэлээ баран хонож билээ... 

	 

	Есдүгээр сарын 8. 

	Бид Монголоос хараахан буцаагүй байв. Зенитийн буучидтай цуг байв. Тэд өдөр шөнийн хорин дөрвөн цагт тэнгэр шагайж байдаг бэрх ажилтай улс юм. Хэд хоногийн өмнө японы нисэх онгоц хил давж манай галын шугам дээгүүр эргэж байгаад яваад өгчээ. Тэднийг буудаж хэрхэвч болохгүй гэж зенитийн буучдад хатуу тушаал өгсөн байжээ. Манай ээлж арай л болоогүй ажээ. 

	Франц улс Гитлерийн фашизмаас чөлөөлөгдөөд Япончуудад бас нэг сүрхий дайсан гарч иржээ. Франц улс энэтхэг-хятадад өөрийн эрх ашгийн төлөө тэмцэх болно. 

	 

	9 дүгээр сарын 23. 

	Чита хотод. Намрын шар нар хачин сайхан ээж байв. Дахиад зун болов уу гэмээр жигтэй хурц нартай тунгалаг өдрүүд болов. Орчлон хорвоогийн эргэлтэд нэг гажиг ороогүй байгаа даа? Чита хотын орчин тойрны толгод бухаарын хивс адил алаглан харагдана. 

	Олон улсын харилцааны газар очиж Эрхүүтэй утсаар ярив. Буцаж явтал Чита хотын дээгүүр галуун цуваа өнгөрөв. Шувуудын далавчны исгэрэх чимээ дуулдахад дотор уйтгар төрнө. Тэнгэрт од түгжээ. Усны шувууд нисэн одохдоо тэнгэрийн одыг халхлан халхлан одов. 

	 

	Есдүгээр сарын 26. 

	Чита хот. Гадаа намрын өнгө бүрмөсөн оржээ. Чита хотын тойрон уул толгод намрын бүх өнгөөр алаглан харагдана. Манай сонины газрын цонхон тушаа байдаг улиасны навч дун шар болжээ. 

	 

	Есдүгээр сарын 27. 

	Би монголд байхдаа монголын байгалийн байдлыг зураглан тэмдэглэж авсан билээ. Нэгд дурсгал болог. Бас хэзээ нэгэн цагт зохиолд хэрэг болж ч юуны магад. 

	Намрын тэргүүн сарын наран гэхэд нүд гялбам хурц гийгүүлж байв. Өдөр дунд нар голлохын алдад агаар жигтэй халж, бие түлмээр шардаг байв. 

	Тэнгэр тув тунгалаг, хөв хөх хонин зангуу цэцгээс ч эелдэг. Зам харгуй тууз мэт эрээлсэн хээр тал их л зүдрэлтэйеэ харагдах агаад алсад ягаавтар зэрэглээ татна. 

	Гэтэл мөнөөхөн чимээ аниргүй хээр талд салхи дэгдэж, нүцгэн толгодын дээгүүр шороо буцлан, тэртээ газар тэнгэрийн савслага хүртэл маналзах нь тэр. 

	Хязгаар хярхаггүй уудам талд сэрүү оргиж, мөнөөхөн хөх ногоон тал агшин зуур гандаж, өвс ногоо бүхий тэгш талын дээгүүр шар шар толбо суух нь үзэгдэнэ. Энэхэн үед галуу шувууд гурвалжлан хошуурч өмнө зүгийг зорин нисэх нь үзэгдэнэ. Энэ нь, шувуу буцаж буй хараахан биш авч хээр талд тэргүүлэгч шувууд ганганалдан бусдыгаа уриалан дуудах нь их л тод сонсогддог болон. Газар дэлхий бараг зунаараа юм шиг байтал намрын өнгө, дуу ийнхүү түргэн орохыг үзэж билээ. 

	 

	Есдүгээр сарын 24. 

	Дайсан манай Эх орны ар хударгаар өнгөлзөх вий гэж биднийг Алс дорнодод байлгасан хэрэг. Бид ч дайсны өнгөлзлөгийг няцаахад бэв бэлэн байв. Арван сарын нэгнээс дараа жилийн таван сарын нэгэн хүртэл өдөр шөнөгүй нисэх онгоц, танкны моторыг асааж халаадаг байлаа. 1941—1942 оны цасан шуурга нүдсэн жихүүн хүйтэн өвөл бууны гох дараастай нуувчинд хэвтдэг байв. Бид нэн ч сонор соргог байв. Үүнийг дайсан ч мэдэж байжээ. Дайсан зогсоо зайгүй өдөөн хатгаж байхад бидний зориг сэтгэл улам чангарсаар билээ. Одоо дайсан нам жим болжээ. Тэд галаар тоглохоос болгоомжлов бололтой. Гэсэн ч бид дайсныг сэтгэл тайван, эрэлхэг зоригтой харж байлаа. 

	Бидний тухай мэдээ бичдэггүй байсан ч гэсэн тэрхүү агуу их хүлээлтийн үед басхүү баатрууд гарч байлаа. Мэдээ чимээнд ордоггүй гээд тэдний баатарлаг гавьяа буурсан нь үгүй. 

	 

	Аравдугаар сарын 1. 

	Зуу наслах юм сан гэж би боддог байв. Эл учир заримдаа би 1951 онд 40 хүрнэ. 1961 онд 50, 1971 онд 60, 1981 онд 70 хүрнэ гэж тооцоолон боддог билээ. Гэвч энэ бол насны хязгаар биш! Амьдрал хүнд, төвхнөл муухан учраас би биеийн хувьд маш их алжааж байсан боловч сэтгэлийн хувьд амьдрал гэдэг бэрх юм гэж хэзээ ч боддоггүй байлаа. 

	 

	Аравдугаар сарын 20. 

	Роман бичих ажил минь бүтэмжтэй. Баатруудынхаа дунд хамт явж байсан болохоор сэтгэл маш өег байв. Чита хотноо цэргийн албан хааж, шөнийн шөнөд нойргүй хонож, уудам тал нутгаар зогсоо зайгүй бядан яваагаа итгэмээргүй байдаг билээ. 

	Олсон материалдаа эзэн болж буйгаа мэдэхэд сайхан байдаг. Энэ бүхэнд нэг илбийн юм бий шиг санагдана.       

	 

	Аравдугаар сарын 22. 

	«Москвагийн дардан зам» роман. Ямар сайхан сэдэв, ямар арвин их материал гэж санана!

	 

	Аравдугаар сарын 24. 

	Армийн генерал Черняховскийн командалсан манай цэрэг Дорнод Прусст оржээ. Дахин дахин баяр ургана!

	 

	Арван нэгдүгээр сарын 16. 

	Молчановыг Монгол руу үдэж мордуулав. Тийш явна гэдэг түүнд бэрх байсныг би мэдэж байв. Гэвч энэ хүн бол дайн гэдгийг бүр Халхын голоос үзсэн хүн шүү дээ. 

	Үдэш эрт харанхуй болж бүгчим салхи үлээнэ. Галт тэрэгний буудлаас буцаж яваад бичих урлаг гэдэг бол хамгийн ерийн үзэгдлийг хамгийн жирийн үгээр гаргаж чадахыг хэлнэ гэж би бодов. 

	 

	Арван нэгдүгээр сарын 21. 

	Улаан цэргийн ордонд И. А. Крыловын дурсгалын баярын хуралд суув. 

	Сүүлийн өдрүүдэд жаахан жаахан юм бичиж л сууна. Юм бичиж суухад сэтгэл өег байдаг болой. 

	Өдөр алдахгүй бичиж байх бол миний нэг ёсны тангараг юм. 

	 

	Арван нэгдүгээр сарын 29. 

	Хүйтрэв. Чита хотын дээгүүр харанхуй манан татна. Гадаа гудамжнаа цасгүй болохоор нэг л хачин санагдаж сэтгэл харлана. 

	Сэтгэл хямраад юм бичиж чадахгүй болов. Бичсэн зүйл төгс төгөлдөр болохгүй байхыг мэдэхдээ өөрийгөө авьяас билиггүй болов уу гэсэн бодол төрнө. Тэгээд яах вэ? Сэтгэл засаж, баяр ургуулах зүйл бол роман. Романаа бичих ажилдаа оров. 

	 

	Арван хоёрдугаар сарын 8. 

	Хүйтэн чангарав. Чита хот бөөн манан дунд орших болов. Өнөөдөр 50 градус хүйтэн болов. 

	 

	Арван хоёрдугаар сарын 9. 

	Харанхуй хүйтэн тасалгаанд орон дээрээ хэвтэж байгаад би Луговскийд, 

	— Яагаад ч юм үхэл бодогдоод байх болов. Ингэж бодохгүй гэхэд нэг мэдэх нь ээ бодсон байх юм гэж би ярив. 

	Луговский унтууцаж, 

	— Тэр бодлоо орхи! Амьдрал хэчнээн бэрх байвч амьд явах шиг сайхан юмгүй. Бид хүн болж төрсөндөө орчлон хорвоодоо хязгааргүй талархах ёстой. Энэ хорвоогийн бусад сая сая эд юмс амьгүй гэдгийг бод л доо гэв. 

	Бодов. Амьд явах гэдэг үнэхээр жаргал юм. 

	А-тай утсаар ярив. Гэтэл Оля «Аавд хэрэгтэй» гэж уйлах нь утсаар сонстов. 

	 

	1945 оны 1 дүгээр сарын 1. 

	За ингээд бас нэг шинэ жил гарав. Энэ он ямар он болдог бол? Надад юу өгдөг бол? Болоогүй үйл явдлын тухай сэтгэл түгшин итгэл дүүрэн бодох гэж оролддог билээ. 

	 

	1 дүгээр сарын 10. 

	Будапештын тойрон үйл явдал өрнөж байв. Бусад фронтод байдал намжуун. Энэ нь их цохилтын өмнө их хүчин зангирч буй гэж бодох бүрэн үндэстэй авай. 

	 

	Гуравдугаар сарын 19. 

	Байлдааны газар үйл явдал өрнөсөөр байлаа. Энэ нь сэтгэлд баяр нэмнэ. Энх цаг хорвоогийн хүн амьтанд ямар ирээдүй авчрах бол гэж бодоход амьд мэнд үлдсэн нь ямар нэг жаргал эдлэх болно гэж эрхбиш санагддаг билээ. 

	 

	Дөрөвдүгээр сарын 6. 

	Шөнийн нэг цагт сонины нүүр уншаар ирэв. Сонины нэг нүүр барьсаар эрхлэгчийн өрөөнд орвол эрхлэгч маань радиогийн өмнө яг зогсжээ. Японтой гэрээ цуцалсан тухай мэдээ нэвтрүүлэв. 

	Дорно дахинд зангилаа тайлагдах шинэ нөхцөл байдал бий болов. 

	Шөнө сонины газрын хашаанаа гарвал тэнгэрт түг түмэн од түгжээ. Салхи үлээж, хааяа нэг гэрэл ёлтойно. 

	 

	Дөрөвдүгээр сарын 9. 

	Өчигдөр Чита хотын нэгэн нарийхан гудамжинд өргөн хар банзалтай, хар хилэн цамцтай, том ноосон алчуур нөмөрсөн эмгэн явж байхыг олж харсан билээ... Тэр эмгэн нэн ч алгуурхан явах агаад нүүр нь хатуужил эдэлсэн лам адил их л төв төвшин үзэгдэв. Тэр эмгэнийг хараад хөгшин Орос амьд босоод иржээ гэж эрхбиш бодогдов. 

	 

	Дөрөвдүгээр сарын 19. 

	Өнөөдөр би 34 хүрэв. Миний төрсөн өдөр галт тэргэнд тааралдав. Би Луговскийн хамт хил рүү явж байв. Тэнд хурандаа Разинтай хамт явж их буучдын буудлагын сургууль үзэв. 

	Үдэш яг хил дээр буй хянах байр луу явав. Үдэш орой болж тэнгэр улайран байв. Гэвч холын бараа тодхон харагдана. Тэртээ хажууд Отпор өртөөн дээгүүр утаа униар татаж, төмөр утсан торын цаана Манжуур хот илхэн харагдана. Хил дээр нам гүм амгалан тайван. Отпороос Манжуур хот руу хоёрхон вагон чирсэн галт тэрэг өнгөрөв. Хилийн хайчийн төмөр утсан торын дагуу морьтой хилчид нааш цааш хэрнэ. Жаргаж буй нарны туяанд тэдний хэрэн явааг хараад Эртийн Оросын тухай нэгэн түүхэн роман зохиолд гардаг морьтнууд санаанд оров. Тэнгэрт нэг бүргэд их л тайван, жавхлантай элэн халина. Бүргэдэд хил хайч гэж байдаггүй. 

	Яг хилийн хайч дээр очив. Тэнд анир чимээ огтхон ч үгүй хааяа хааяа анжсаар хагалсан зурааснаас ондоо хил хайчийн газар гэж санагдуулахаар нэгээхэн бээр үгүй. 

	Үдэш бүрэнхий болов. Манжуур хотын гэрэл гялбалзаж байснаа төдхөн унтрав. Хурандаа тийш зааж, 

	— Харав уу, япончууд ямар эелдэг болсон байна вэ. Гэрэл гэгээгээ асаахгүй байна шүү. Бүх хилийн дагуу саянаас ингэж таг харанхуй байдаг болсон юм. Тэрнээс биш 1941—1942 онд Курск-Орелын цүлхгэрт манайхан германчуудыг бут цохихын өмнө их увайгүй загнаж цэргийн анги гарнизон бүхнээ ил харуулдаг байсан юм. Одоо намжжээ гэж ярив. 

	 

	Дөрөвдүгээр сарын 24. 

	Берлин хотын зүүн талаас Жуковын цэрэг, өмнөөс нь Коневын цэрэг оров гэж шөнө мэдээлэв. 

	Түүхт өдөр ирэв. Агуу их үйл явдал болов. Үүнийг хэдий хэрийн үнээр олов? Сая сая хүний амь нас, тоо томшгүй уй гашуудлаар олов!

	 

	Тавдугаар сарын 3. 

	Санасан зорьсон хэрэг бүтэв!

	Берлиний гарнизон бүрэн бууж өгөв. Зөвлөлтийн цэрэг Берлинийг эзлэв гэж шөнө радиогоор мэдээлэв. 

	Энэ мэдээг үүрээр нэвтрүүлсэн юм сан. Тэгэхэд цонхон дээр тавиастай олон өнгийн тэрэлж цэцгээс ягаан туяа татаж байв. 

	 

	Тавдугаар сарын 7. 

	Луговскийн хамт хил рүү хээрийн сургууль сурвалжлахаар явав. Цэргүүд дайсны хориглон хамгаалалтын бэхлэлтийг эвдэж давах чадварыг олох ёстой сургууль болно. 

	Манай ээлж ойртсоор л байв. 

	 

	5 дугаар сарын 9. 

	Ангидаа буцаж ирээд Луговский бид хоёр яаран гуанзанд орвол хурандаа Тагиров тосож мэндлээд гар сунган, 

	— Баяр хүргэе! гэв. 

	— Юун баяр бил ээ?

	— Ялалтын өдрийн баяр! Германчууд бүрмөсөн бууж өгсөн гэв. 

	Бид баярын халуун нулимс унаган, бие биедээ баяр хүргэцгээв. 

	Энэ жилүүдэд энэ цагийг хүн бүр сэтгэлдээ хэчнээн ч хүлээв дээ! Тийм өдрийг хүртэл амьд явах гэдэг их жаргал!

	 

	Тавдугаар сарын 14. 

	Хээрийн сургуулийн командын байрыг хуаранд байрлуулав. Бид өдөр болгон буцан ирж хээрийн сургуулийн явцын тухай мэдээлэн, сонины материалын талаар зөвлөгөөн хийдэг болов. 

	«Манжуурын» төмөр замын зөрлөг болгонд баруун зүгээс цэргийн цуваа зогсоо зайгүй ирсээр. Түргэн зуур их хүч хуралдаж байв. 

	 

	Тавдугаар сарын 20. 

	Би сонины жижүүртэй байв. Чита хотын дээгүүр гэгээ татна. Орон даяар энх амгалан. Мөнөөхөн Зөвлөлтийн мэдээлэх товчооны мэдээ, Ерөнхий командлагчийн шөнийн тушаал ч ирэхийг больсон үе билээ. 

	Энх цаг иржээ!.. Гэвч бидний тэр газар болж буй бүхий л хэрэг явдлыг үзвэл, цэрэг дайны шинэ явдал гарах нь дуун дээр байв. Явдал гарахын цагт сандрах тэвдэхгүй байхын тулд юм бүхэнд бэв бэлэн байх хэрэгтэй байв. 

	 

	Тавдугаар сарын 23. 

	«Байгалын чанадах тойргийн цэргүүд ээ! Бидний ээлж болов!» Дорно зүгт байлдааны байдал бий болох аваас ийм гарчигтай өгүүлэл сонинд гарах нь мэдээж юм. 

	Өглөөний 5 цаг. Тэнгэр аягүй, бороо шивэрнэ. Би сонины жижүүр хийж байв. Би хааяа хааяа өглөөний хүйтэн агаарт толгойгоо сэргээхээр сонины байшингийн тагтан дээр гарч байв. Тагтан дээрээс төмөр замын мужлан тохой илхэн харагдаж байв. Дүүрэн цэрэг, дүүрэн техник ачсан цуваа хойно хойноосоо давхцан бараг хахаж зогсох шахна. Тэд дандаа зүүн тийш, дандаа зүүн тийш өнгөрнө. Үйл явдал ойртож буй нь зайлшгүй. 

	 

	Тавдугаар сарын 31. 

	Энх цаг гэдэг үг хүмүүсийн ухамсарт орох нь амаргүй. «Хөгжлийн энх цаг эхэлсэн тухай Сталины хэлсэн үгийг хэрхэн ойлгох тухай» манай сонины газарт захидал иржээ. Энэ нь дайн дуусав гэсэн үг яг мөн үү? гэж бодохуйц цуурай уг зүйлд сонстож билээ. 

	Чита хотын орчин тойрны толгод бороонд мөлчийтөл угаагджээ. Сонины газрын тасалгааны цонхон тушаа байдаг улиасны навчис салхинд сэрчигнэнэ. Борооны том том дусал модны гол дагаж урсан, ногоо цухуйсан газарт шингэнэ. Жигтэй юм... Тэр навч, борооны дусал, салхи, үүлтэй тэнгэрийг харахад сэтгэлийн дотор түгшүүр, гуниг зэрэг төрнө. Сэтгэл юунд түгшив? Сэтгэл юунд гунив? Учир шалтгаан тодгүй. 

	Хүүхэд ахуйдаа тайгад, хөдөө тосгонд байсан явдал санаанд орж, урьд хожид үзэж хараагүй алс хол явчихмаар санагдана... 

	Сүүлийн үед Сибирьд гялтгануур хайж буй материалаар тууж бичих гэж их бодох болов. Энэ бол орчин үеийн сонирхолтой зохиолоос дутуугүй түүхэн сонин материал юм. Гялтгануур бол дайнд талх адил хэрэгтэй зүйл. Цэргийн олон төрлийн зэвсэг түүнгүйгээр явахгүй! Гялтгануур, хуяг хоёр манай хүмүүст их тус болж байв. 

	 

	Долоодугаар сарын 2. 

	Чита хотын дээгүүр цахилгаан гялбаж, толгодын оройд аянга бууж байна. Манай том барилга хүртэл донсолно. Би цонхоор ширтэж, нүд салгаж чадахгүй байв. Юунаас? Мөнөөхөн улиаснаас. Улиасны найлзуур нахийж, их бие нь шажигнаж байх нь дуулдана. Навчис нь даруй тасарч тэнгэрт нисэн одмоор харагдана. Гадаа гудамжнаа эзгүй. Гэвч мөд шүхэр барьсан юм уу, цув нөмөрсөн хүмүүс гүйлдэх болно. Энэ бүх зураг байдалд хүний сэтгэл татмаар юу байгаа юм? гэж бодож болмоор. Гэвч тийм биш. Тэр бүхэнд сэтгэл булаагдан цонхны дэргэд зогсоод баймаар санагдахаар үл барам гар загатнаж үзгээ бариад хамгийн жирийн юмны тухай хамгийн жирийн үгээр бичмээр санагдаж билээ. 

	 

	Долоодугаар сарын 9. 

	Хагас сайн өдөр томилолтоос буцаж ирэв. Тэгэхэд нисгэгчидтэй, явган цэргүүдтэй нүхэн зам хамгаалж байсан зенитийн буучидтай уулзан яваад ирсэн билээ. 

	Эрхүүгээс сэтгэл амгалан тайван мордов. Манай А. цэнхэр костюм өмсөж, цагаан алчуур дал мөрөө давуулан зангидсан байв. Тэр маань галт тэрэгний буудлын талбайгаас, би вагон дотроос бие биеэ их л удаан даллан даллан салав. 

	Охинтойгоо хагас цагийн өмнө хашаандаа салах ёс хийгээд гарсан билээ. Миний охин годгор гэзгээ ар шилэн дээрээ сүлжээд сүрлэн малгай тавьсан байв. Намайг явна гэж яагаад ч юм онц тоохгүй байв. Энхрий эдэнтэйгээ дахин хэдийд уулзах бол? Тэднээсээ их удаан хугацаагаар салж байсан шиг санагдана. 

	Чита хотдоо эгж ирээд баахан мэдээ чимээ, цуу үг дуулав. Байдал ямаршуу болох нь огт мэдэгдэхгүй байв. 

	Өдөр 4 цагт сонины эрхлэгч хурандаа дуудаж ажил явдлын тухай ярилцав. Ажлын чиг тов тодорхой, юу гэвэл бид үргэлж цэргүүдийн дунд байх хэрэгтэй. Ажлын болзол ч мөн тодорхой, юу гэвэл бид одоохондоо дээд зэргийн бэлтгэлтэй байж, дараа явдал болоход хэрэг явдлыг нарийн мэдэж бичих ёстой байв. 

	 

	Долоодугаар сарын 16. 

	Монголд очоод гурав хонов. Нэгэн голын хөвөөгөөр дүүрэн цэрэг буудалласан байв. Би нэг ангиас нөгөөд нүүдэллэсээр авай. Баруун зүгээс байлдаж яваад ирсэн цэргүүд уулзаж, тэрхүү хосгүй хэцүү бэрх жилүүдэд ямаршуу сууж байв? гэж сонирхон асууж байлаа. Биднийг маш тэсвэр гарган байсныг дуулаад гайхацгаана. 

	Бууны гохноос хуруу салгалгүй дөрвөн жил болов гэж үү! Түүнээс ухаан солиорч болох юм байна! гэж билээ. 

	Гэвч тийм л байсан юм даа. 

	Харин одоо бол мөд Байгалын цаад нутагт үлдсэн цэргүүд нуруугаа тэнийлгэж ид хаваа үзүүлэх болно. 

	Тийм нэг явдал болно гэж бодоход сэтгэл булгилах авч энэ нь зүрх алдаж айж байсан хэрэг огт бус!

	 

	Долоодугаар сарын 21. 

	Чита руугаа бас буцав. Энэ удаа таваарын галт тэрэгний зуухтай вагонд сууж явав. Би ганцаар бус, И. Луговский, Б. Костюковский, М. Гордиенко, татар, хасаг сонины ажилтан нарыг дууджээ. Биднийг тийнхүү дуудсан учир шалтгаан тодгүй. Бид таах гэж оролдовч чадсангүй. Харин бид цөм мөд тус тусынхаа томилогдсон газартаа эргэж очно гэдэгт эргэлзэхгүй байв. 

	Би Улаан армид дөрвөн жил болж, тав дахь жилдээ оров. Энэ жил миний цэргийн албан хаах сүүлчийн жил байж болох биш үү?

	 

	Долоодугаар сарын 23. 

	Энэ мөрийг зуухтай вагонд явахдаа бичив. Галт тэрэг нэг зөрлөг дээр хоёр цаг зогсов. Эргэн тойрон уудам тал, уул, ой, мод үзэгдэнэ. Тэдгээрийн дундуур Ингодай гол мурилзан урсана. 

	Би өөрийн амьдралын бүхий л учир явдлыг эргэцүүлэн бодов. Заяа тавилангаас зайлж болохгүй. Дайн болох нь илэрхий болов. 

	Юм бүхэнд бэв бэлэн байх хэрэгтэй. Энэ бол миний ганц уриа байв. 

	 

	Долоодугаар сарын 26. 

	Чита хотноо хэд хоног өнжив. Миний томилолтын тушаалыг улам тодорхой болгож буйг би гадарлаж байв. 

	 

	Долоодугаар сарын 27. 

	Сонины нарийн бичгийн дарга П. Фаейрштейны тасалгаанд орвол тэр бээр алсаас бичигчийн тууз үзүүлэн:

	— Манай холбоотон, мөн Чан Кайши үг дуугүй бууж өгөх тухай тулган шаардах бичиг Японд тавьсан байна гэв. 

	Надад учир явдал бүхэн тов тод болов. Шөнийн цахилгаан адил мэдээ байдаг. Шөнө цахилгаан ганц гялбахад юм бүхэн алган дээр тавьсан адил харагддаг. Газар хэвтсэн зүү ч харж болдог болой. 

	 

	Долоодугаар сарын 31. 

	Шөнөжин бороо оров. Одоо ч орж байна. В. Шергов бид хоёр нэгдүгээр Читийн өртөө тийш яаран явав. Баруун зүгээс халагдсан цэрэг ачсан цуваа ирэх дөхөж байв. Өртөөн дээр цуглаан болно. Бид тэрхүү цуглааны тухай тайлан мэдээ сонинд гаргах даалгавартай явав. 

	Биднийг Нэгдүгээр, Хоёрдугаар Читийн гудамжаар сэгсчүүлэн явтал гол замаар урт гэгчийн цуваа гарч ирэв. Брезент бүтээлэгтэй баахан танк ачсан харагдана. Бүтээлгийн дээр Яаралтай тариа хураалтад! гэсэн бичиг цайран харагдана. 

	 

	8 дугаар сарын 6. 

	Оройн 8 цагийн алдад сонины эрхлэгч хурандаа М. Ф. Мельянцевтай байшингийн гудамд уулзав. Хурандаа Монгол яваад дөнгөж сая буугаад онгоцны буудлаас иржээ. 

	— Миний өрөөнд орогтун! гэв. 

	Хойноос нь даган орвол, 

	— Одоо энэ чигээрээ агуулахад очиж замын хэрэглэл, хуурай хүнс, буу зэвсэг хүлээн ав! Тушаал гарсан. Маргааш өглөө тэргүүний отрядын тийш гарах хэрэгтэй. Танд Балдин жолоочтой Виллис машин олгосон. Байлдааны бүхий л үеийн турш тэр машиныг унаж явах болно гэж даруй тушаав. 

	— Мэдлээ!

	 

	Наймдугаар сарын 7. 

	Бид цоо шинэхэн америк Виллис машинаар гарав. Нар хайр найргүй шарж, машины дээгүүр татсан зотон саравчийг нэвт халааж байв. Бидний явах чиг тодорхой болсон байв. Монголын хамгийн зүүн урд зах Югзэрийн хийд орохоор гарсан нь тэр. Манай 17 дугаар арми тийш хөдөлсөн ажээ. 

	Бидний хамт сонины байлдааны бэлтгэлийн хэлтсийн тусгай сурвалжлагч дэслэгч К. Тихонов (гэрэл зургийн сурвалжлагч), бага дэслэгч В. Нечухаев (сонины намын ажлын хэлтсийн тусгай сурвалжлагч), ахмад С. Гехман нар явав. Би бол тэднийг зохих газарт нь хүргэж өгөх ёстой байв. 

	Байгалын чанадах нутагт зуны адаг сард өгүүлшгүй сайхан байдаг болой. Хөндий тал алтан өнгөөр шаргалтан, болсон улаан буудай халиуран найгана. Уулын хажуу бэлээр битүү ой мод. Хүчирхэг бат нарс, хуш, гачуурын торгон орой тэнгэр лугаа сацуу үзэгдэнэ. Замын хажуугаар өнгийн цэцэг алаглан, хонхон цэцэг гал улаан өнгөөр бадраад, багваахай цэцгийн орой цагаан хөөс адил бужигнана. Нов ногоон өвсөн дотор мягмансанзай ягааран хөхөрнө. Ойн гүнд ямар нэгэн бялзуухай бидүүн дуугаа уянгалах нь сонсогдоно. 

	Цэцгийн өнгө будаг ч, шувуудын дуу хоолой ч цөм амгалан. Гэтэл бидний сэтгэл дотор шал ондоо юм, дайн бодогдоно. Бид замын хажууд ногоон дээр тэнгэр ширтэн дув дуугүй хэвтэж жаахан амарцгаав. Тийнхүү дув дуугүй явах гэдэг түгшүүртэй бөгөөд хүнд байлаа. 

	Замд хэд хэдэн тосгон тааралдав. Энд тэндгүй айлуудын цонхыг өгөр зэвхий банзаар даруулан хаджээ. Айлуудын хашаа унаж, байшин нь хазайсан үзэгдэх агаад олон айлын хашаа дотор дүүрэн лууль, халгай ургажээ. Ер хааш харавч эзэн хүний гар хүрсэн газар алга. 

	 

	Наймдугаар сарын 8. 

	Цэргийн хуаран эзгүй хоосон, цэргүүд их аянд хөдөлж хуаран нь эзгүйрчээ. Унтах хонох газар зөндөө. Бид улс төрийн хэлтсийн нэгэн гонзгор байшинд хоноглохоор шийдэв. Би 13 дугаарын эзгүй өрөөнд оров. Дэвсэх дэвсгэргүй тул бичгийн өргөн гэгч ширээн дээр баахан үдээстэй сонин дэвсэж хэвтэв. 

	Нойр эс хүрэвч замд ядраад эрхбиш зүүрмэглэн гаршийн тос ханхалсан дэрэн дээрээс толгойгоо өндийлгөх чадалгүй байлаа. 

	Левитаны танил, чанга, тод дуу хоолой гарч би сэрэв. Зөвлөлт Холбоот Улс Японы эсрэг дайнд орсон тухай зарлав. 

	Байгалын чанадах нутаг, Алс дорнодод байсан бидний ээлж болжээ!

	Хаврын дунд сарын шөнө адил таг харанхуй шөнө байв. Эргэн тойрон таг чиг, шинэ дайн эхлэв гэж итгэмээргүй байлаа. 

	 

	8 дугаар сарын 9. 

	Жигдхэн хүнгэнэх чимээ гарч ойртсоор ирэхэд улс төрийн хэлтсийн байшингийн хана үл мэдэг доргих нь мэдэгдэв. Би ухасхийн босож гүйн гарав. Хэрлэн голын дээгүүр харанхуй манан татжээ. Монголын хязгааргүй уудам тэнгэрт гэгээ орж од дөнгөж замхарч байв. 

	— Манай бөмбөгдөгч онгоцнууд дайсныг бөмбөгдөөд бааздаа эгж ирж байна гэж Гехман хэлэв. Энэ хүн бол баруун фронтоос манай сонины газар ирсэн агаад болж буй явдлыг явц дунд нь цэгнэн чадах туршлага мэдлэгтэй болсон хүн юм. 

	Дэд хурандаа Г. Кулисаас редакцын даалгаврыг хүлээн авмагц бид мөнөөхөн «Виллис» машиндаа сууж Матад сум дайран Югзэрийн хийд орохоор замд хөдлөв. 

	Монголын тал нутагт шороон түмэн зам харгуй. Манай цэрэг зам харгуйг ч хайхарсангүй, учиргүй өргөн эгнээгээр зэрэгцээд туучихжээ. Тэртээ тэнгэрийн хаяа хүртэл ээрэм цагаан тал үзэгдэнэ. Орос цэрэг Митюха Балдин (манай жолооч өөрийгөө тэгж нэрлэдэг билээ) ямар боловч хуучин харгуй барьж явахыг хичээнэ. Замын ховил давтагдаад хужир бүхий намаг хоолой газарт бүр эвдэрчээ. Гэвч хамгийн гол нь тийм мөр дагаж явахад их замын чигийг алдахгүй барина. 

	Хээр талд эзгүй хоосон. Манай цэрэг хэдийн өнгөрөн явсан тул хааяа энд тэнд орхисон хөсөг тэрэг бөртийн харагдана. 

	Матад суман дээр Гехман маань үлдэв. Тэнд бэлтгэл нөөц ангийн зарим нөхөдтэй уулзав. Тэд томилолт хүлээж байв. 

	Матадаас цааш явж байтал огт санамсаргүй ийм явдал болов оо. Тэртээ тэнгэрийн хаяанд их дээр нэг хар цэг шиг юм байхыг бид олж харав. Тэр бол нисэж буй шувуутай адилхан харагдав. Гэтэл нэг хэдэн секунд өнгөрсний хойно ажаад байвал онгоцны дүрс болох нь тодров. Тэр бол монгол нутгийн их гүн дотор хэрэг. Онгоцны дүрс ойртон ирэхийг үзвэл японы сөнөөгч онгоц мөн болохыг бид танив. Тэр золиг бусдын нутгийн гүнд ямар чөтгөрөө хийж орж ирэв? Энэ бол учир ойлгогдохгүй хэрэг байлаа. Гэтэл өнөө онгоц манай машиныг олж үзэв бололтой. Нэг бол биднийг айлгах гэв үү, эсвэл бидэнтэй тооцоо бодох гэв үү, агаарт эргэж байснаа шуудхан доошлон ирэв. 

	Аз болоход бид нэгэн хатаж ширгэсэн талын голын сайр дундуур явж байв. Тэрхүү голын хуучин голдирол ус бороонд идэгдэн их л гүнзгий эрэг болжээ. Манай Митюха Балдин машины жолоог их л чадамгай мушгиж эгц эргийн хөндий доогуур хийж орхив... Өнөө япон нисгэгч биднийг хараанаасаа алдчихав бололтой. Гэтэл шардаа хэд хэдэнтээ хий буудаж, тэнгэр өөд цойлон алга болов. Бидний хажууханд улаан тоос пурхийх нь илхэн харагдаж билээ. Онгоц ч шууд дорно зүгийг чиглэн үзэгдэхгүй алга болов. 

	Югзэрийн хийдэд үдэш болсон хойно хүрэв. Харанхуйгаар «Баатарлаг Улаан арми» сонины газрыг эрээд олсонгүй. Дандаа эзгүй хоосон ухсан нүх, газар гэр тааралдаж байв. Бид цөхрөнгөө бараад өглөө гэгээ орохыг хүлээхээр шийдэв. 

	Гэтэл тэрүүхэн хажууд баян хуур хөгжим хангинан хүмүүс инээлдэх нь дуулдав. Сонины эрхлэгч дэд хурандаа Алеша Юдин инээж байх шиг санагдав. Би тэр чимээгээр тэр зүг харанхуйн дундуур ухасхийн гүйв. Нэг газар гэрийн орц тааралдав. Гэрийн үүдэнд майхан цуваар хөшиг татжээ. Хөшгийг татаж шагайвал Молчанов, Юдин, Головастиков, цэргийн сонины бусад офицеруудын танил царай харагдав. Дэнлүүний бүдэг гэрэлд харвал манай найз нөхөд үдшийн хоолоо идэж байв. Бид цөм хөгжилдөн тэврэлдэж баахан сонин сайхныг ярилцаж билээ. 

	Өглөө эрт үүрийн гэгээнээр хил давав. Хээр талд шороон түмэн хүн бужигнав. Танк, онгоцны моторын дуунд газар дэлхий донслон байв. 

	Бидний ээлж иржээ!

	 

	Наймдугаар сарын 10. 

	Дайны хоёр дахь өдөр. Халуун гэдэг жигтэйхэн. Шарж алах шахна. Газрын зураг дээр тэмдэглэсэн нуур, гол цөм хатаж ширгэжээ. Цэргүүд ус ундгүй цангахын туйлд хүрэв. Ташмагтай ус зүүсэн сувилагчид цувааны дундуур гүйлдэнэ. Хэт шарагдах, наранд цохиулах хүнд хүнд явдал гарах нь олонтоо болов. Тэнгэрт тэвнийн чинээ ч үүлгүй хязгааргүй хөх огторгуй цэлийнэ. Манай «Виллис» машины төмөр эд анги улайсаж, хувцас нэвт төөнөнө. 

	Армийн штабын холбооны офицер биднийг гүйцэн ирж «өнөөдөр 52 градус халуун болов. Маргааш бүр 58 градус болно» гэж зарлав. Ам цангах гэдэг тэсэхийн аргагүй. Зөвхөн ам цангаж байсан биш дотор шатаж байх шиг санагдана. Гэдэс дотор халуун хоовон хийж орхисон мэт нэн бэрх байж билээ. 

	 

	Наймдугаар сарын 13. 

	Таван нуур хэмээх нуурын захад хээр талд би юм бичиж суув. Манай цэрэг харийн нутагт улам гүнээ оров. Япончууд хэдий зугтавч нэг ярдаглан дайрвал бүр үнэн сүсэгтний ёсоор улангасан дайрч байв. 

	Дайсан гэнэдүүлэн дайрах тактикт орж, эл учир өөрснөө золионд гарахыг хүсэгчдийн шуурхай баг болгон өөрчлөн байгуулж буйг урьдчилан сануулсан тушаал Армийн командлалаас ирэв. Их их салбарласан уул гүвээ бүхий тийм хээр нутагт тийм тактик хэрэглэхэд үл болох газаргүй. Тэр нутаг бол эргэн тойрон элсэн толгодтой, хэсэг хэсэг ой мод бүхий ар газар цөөнгүй харагдаж байв. 

	Аяллын дунд байлдагчдыг жижиг хэсгээр орхиж болохгүй, сонор сэрэмжийг хурцлан, үдлэх хоноглох газраа өвч хамгаалалт тавьж байх тушаал бас гарав. 

	Япончууд бууж өгөхөд бэлхэн байгаа тухай гадаадын мэдээ, радиогоор дахин нэвтрүүлэв. Гэвч тэр мэдээ одоохондоо нутлагдсан юмгүй, дайн улам өргөн цар хүрээтэй өрнөсөөр байв. 

	Манай Байгалын чанадах анги, Алс дорнодын хоёр фронтын хэрэг явдал амжилт бүтэмжтэй авай. 

	Сургууль сайтай, няцашгүй дайчин зоригтой гэж япончуудыг шагшин магтдаг Квантуны арми бүх ан цаваараа задран унасаар байлаа. 

	 

	Наймдугаар сарын 14. 

	Хээрийн хэвлэлийн газар оров. Тэнд тос будаг болсон «Смена» сэтгүүлийн хуучин дугаар хэвтэнэ. Нэг хуудас сөхөж үзвэл «Хагацлыг давахад бэрх ч бий, амархан ч бий. Хэрэв хайртай хүндээ халдашгүй бат итгэлтэй байсан бол хагацлын гуниг сэтгэл санааг ялж гардаг болой» гэж том үсгээр өрсөн И. С. Тургеневын үг нүднээ тусав. 

	Өдөр шөнөгүй сэтгэл зүрхэндээ агуулан явдаг хамгийн нандин юмаа бүрэн уудлан гаргах боломжгүй юм. 

	Хэлэхэд хэцүү хачин жигтэй монгол нэртэй нэгэн бяцхан сууринаас холгүй, би майхандаа юм бичиж суув. Тэр суурин бол өвөр монголын нэг ноёны өргөө юм. Ноён гэдэг нь 13 настай жаал хүүхэд байв. Хамаг хэргийг эх нь захирдаг ажээ. Эх нь гэж бэлцийсэн зальтай нүдтэй, бүдүүн эхнэр байв. Лав их настай хүн бололтой харагдана. Армийн командлагч генерал Даниловтой үг ярилцах үедээ аягүй сээтэн хаях гэж оролдож байлаа. Тэнд буддын нэг дуган, ноёны хашаа өргөөг үзэв. Гонзгой намхан шавар байшинд тос болсон халхгар дээлтэй, ялтан хэрэгтэн адил доогуур харцтай, зориуд шилж авсан мэт чийрэг биетэй, өргөн магнайтай идэр лам нар суудаг ажээ. Тэднээс нэлээд хуршсан хонины сүүлний аягүй муухай үнэр ханхалж байв. 

	Энэ газар байлдааны байдалтай болох нь илт мэдэгдэж байв. Биднийг мөнөөхөн ноёны өргөөг үзэж байх хооронд тэрүүхэн ойрхон хэдий түргэн зуур авч сүрхий ширүүн буудалцах чимээ сонстов. 

	Олзлогдогсдыг авчирч, ачааны машинд ачиж ар тийш хүргүүлэв. Тэдний байдал төрхийг үзвэл эрэлхэг дайчин шинж огт үгүй, бие биедээ наалдан, их л айсан янзтай харцгаах бөгөөд эрс чанга дуу гарах бүрий давхийн цочиж байх нь үзэгдэнэ. Самуурай... амьд самуурайнууд дийлдээд ирэхээрээ тийм л улс даа. 

	 

	8 дугаар сарын 15. 

	Дайсан довтолж магадгүй, үнэн соргог байх хэрэгтэй гэж өчигдрөөс хойш урьдчилан сануулга ирдэг болов. Тагнуулын мэдээнээс үзвэл бидний байрласан газрын тойронд «золиосны» хоёроос доошгүй баг цэрэг бий гэжээ. 

	Хэдий тийм авч бид оройн хоол идээд хоноглохоор болов. Майхнуудаа шаав. Манай майханд Молчанов бид хоёроос гадна бас Баевский, Головастиков хоёр хонов. Бид энэ тэр юм ярьж хэвтсэн авч яриа хөөрөө намдаж таг унтжээ. 

	Яг чихэн дээр буун дуу тасхийн бид сэрэв. Гадаа бороо асгаж, аянга нижигнэж байна. Аянгын дуун дундуур пулемёт, автомат тачигнана. 

	Бид харанхуйгаар бороон дундуур гүйлдэн гарав. Борооны гол хэдийгээр өнгөрсөн боловч цахилгаан гялбасаар байв. 

	Түгшүүр жаал намдмагц манай майхнаас холгүй харуулд зогсож байсан цэрэг манай сонины газрынхны буусан тэр хэсэг газар хэдэн «золиосныхон» сэм нэвтрэн орох гэж оролдсон гэж илтгэв. Бид таг харанхуй дундуур байлдахад бэлтгэн борооноор цаг гаруй зогсов. Би өөрийн секторыг харуулдаж, гар буугаа бариад чагнан байв. 

	Гэвч япончууд дахин ирсэнгүй. 

	Өглөө мэдвэл ондоо хэсэг золиосныхон манай хажууханд буусан их бууны хорооны штабын байранд нэвтрэн ороод хэдэн офицер, цэргүүдийн хоолойг огтлон алсан байлаа. Мөнөөхөн золиосныхон баригдалгүй зайлж амжжээ. 

	Дэд хурандаа Юдин сонины газрын ажилтан, харуулын ангийг жагсааж, бидний амийг аварсан харуулын цэрэгт талархал илэрхийлэв. Тэр цэрэг саяхан татагдсан 18-хан настай шинэ цэрэг Савостин гэдэг хөвүүн байлаа. 

	Түүнээс хойхон армийн улс төрийн хэлтсийн зааварлагч цувааг гүйцэн ирэв. Тэр бээр япончууд хэрхэн хорт муу санаа гаргасан тухай нарийн ширийн юм ярив. Мөнөөхөн ноёны төв өргөөнд байсан хэдэн лам гэдэг нь япон цэрэг байжээ. 

	Мөн хөгшин хатны гэрээс цэргийн тагнуулын бүхий л шаардлагын дагуу тоноглосон японы хорлон сүйтгэгч нууц алба ажиллаж байсныг илрүүлжээ. 

	Армийн командлагч тусгай морин цэргийн хэсэг гаргаж, хагас дутуу ширгэсэн голын хөвөө дагуу бүх элсэн манхан, бут сөөгийг «самнаж» японы мөнөөхөн хорлон сүйтгэгч «Золиосныхныг» устгах тушаал өгөв. 

	Тушаалыг биелүүлсэн билээ. Тэр үдэш аялалд гарснаас хойш анх удаа байлдаанд амь үрэгдсэн баатар нөхдөө цэрэг эрсийн ёсоор хүндэтгэн оршуулсан билээ. 

	Тэр үдэш жигтэй нам жим байв. Нар их л амгалан шингэж хээр тал, элс манх, бут сөөг юм болгон алтан шаргал өнгөөр гялбалзаж байв. 

	Би золтой хэнгэнэтэл уйлсангүй. Ганц би биш, олон хүн тэгсэн билээ. 

	 

	Наймдугаар сарын 16. 

	Их цөл, тал байснаа уулархаг нутаг болов. Бид их Хянганы салбар уулс өөд өгсөв. Их цувааны түрүүнд тэслэгчид, цэргийн барилгачид, замчдын командынхан явж уулын чулуулаг шороог дэлбэлэн, цэргүүдэд зам гаргаж явав. 

	Зарим газар жигтэй эгц хэц болж, машин тэрэг хүч алдан ухрах ч явдал гарч байв. Тийм үед цэргүүд хүч нийлүүлэн түрж гаргадаг байв. Хүн уулыг бодвол өчүүхэн амьтан боловч уулыг дийлж байв. Машин, танк, их буунууд нэг хэцээс нөгөөд мацсаар авай. Манай давшилт мөрөн гол адил зогсолтгүй урагшилсаар байв. 

	Заримдаа энд тэнд сүрхий ширүүн буудалцдаг байв. Япончууд манай давшилтыг тогтоох гэж оролдовч аянга цахилгаан гялбах адил нэн ахархан ахархан байлдаан хийдэг билээ. 

	 

	Наймдугаар сарын 17. 

	Өчигдөр үдэш орой болж байхад Хянганы салбар уулсыг давж, тэгш талд гарав. 

	Хятад нутагт хамгийн түрүүнд Линьси гэдэг жижигхэн хот тааралдав. Хотын захад хүрээгүй явтал өлөн хоосон, уранхай нооронхой бөөн хятадууд урдаас тосон ирэв. Тэд бол дэлэн хөхөө унжуулсан бараг шалдан шахуу эмэгтэйчүүд, мөн хөгшид, хүүхдүүд байв. 

	Тэднийг хараад манай цэргүүдийн зүрх шимширчээ. Цэргүүд үүргээ задлан цэрэг цамц, өмд, дотуур хувцас, лаазтай загас, хатаасан боорцог, талх гаргаж, машин дээрээс, тэргэн дээрээс мөнөөхөн олны зүг шидлэн гарах нь тэр! Тэрхүү хаяж өгсөн зүйлийг хятадууд гар тосон авч цэрэг ногоон цамц өмдийг дор нь шүүрэн өмсөцгөөж билээ. 

	Манайхны нэг офицер тийнхүү эд хувцас, хоол хүнсний зүйлийг зоргоороо түгээхийг зогсоох гэж оролдовч хүч хүрсэнгүй. Цэрэг офицеруудын дотор тэрхүү гуйлгачин олныг өрөвдөх сэтгэл аяндаа түрэн гарч ирж байжээ. 

	Цувааны түрүүч усны урсгал мэт олон амьд хүмүүст хаагдан цааш явах аргагүй тулж зогссон байв. Манай жолооч Митюха Балдин ч «Виллис» машиныхаа ачааг онгичиж гарав. Суудлын дор гар бөмбөгний хамт хадгалж явсан бөөрөнхий талх, лаазтай загас, илүү хувцас хунарын зүйлийг гаргаж, буу зэвсгээс бусдыг нь сайх гуйлгачин хятадуудад тараан өгөв. 

	— Нөхөр ахмад аа, эднийг хар л даа. Амь гол нь хаанаа явна вэ? Японы үхээнц золигууд эднийг бүр хэцүүдүүлж орхижээ! гэж жолооч сэтгэлээ тайтгаруулж чадахгүй байв. Митюха Балдин далайн арлын японы боолчлогчдыг үзэн ядаж, ядуу зүдүү хятадуудыг илт өрөвдөж байв. 

	Чингээд Линьси хотод оров. Хотын оршин суугчид гадаа гудамжнаа асгаран гарч ирэв. Зарим нь улаан цаасан туг дарцаг барьжээ. Тэд гараар даллан эрхий хуруугаа гозойлгон, ямар нэг баярын үгс хашхиралдаж байлаа. 

	Цаг хэртэй болоод би хотын комендантын газар очив. Хотын комендантаар дөнгөж саяхан томилогдсон нэг хошууч ширээнээ сууж олон хятад хүн нүдээ баяртайгаар гялбалзуулан түүнийг үгийг чагнаж байв. 

	Хүмүүсийг хэрхэн хооллох, хувцаслах тухай хамгийн чухал юм ярьж байв. Япончууд Манжуурыг арван дөрвөн жил эзэгнэн суухдаа ганц аяга будаа, ганц мод бөс авчирч байсан нь үгүй ажээ. 

	 

	Наймдугаар сарын 18. 

	Манай давшин буй чиглэлд япончууд зэвсгээ хурааж буй тухай армийн штабаас мэдээлэв. 20 мянган хүн бууж өгчээ. 

	Маргааш нь Линьси хотоор явж хятадуудын хэрхэн суудгийг үзэв. Тэд юм бүхнээр үгүйрч хоосроод гуйланчийн байдалд оржээ. 

	Усанд орох санаатай гол руу очтол гэнэт бороо асгав. Бид уулын хормойд буудалласан байрандаа яаран очив. 

	Майханд сууж байхад борооны дусал их л залхуутай, их л уйтгартай тог тог балбана. Зураач Борис Титков сонины дараагийн дугаарт ямар нэг юм зурж сууна. Би түүнийг хараад аж амьдралын тухай, ирээдүйд хийх ажлынхаа тухай, ер энэ бүх явдал шувтарсны дараа юу болох тухай бодож суув.

	 

	Наймдугаар сарын 20. 

	Хоёр хоног бороо асгав. Огтхон ч намжсангүй. Бид цааш хөдлөх хэрэгтэй атал борооны усанд зам харгуй эвдэрч, мөнөөхөн ширгэсэн гол дахин үерлэн улаан хоормог. Цэргүүд буудалласан газраа шавалдан байв. Их Хянганы салбар уулсын дээгүүр битүү цагаан манан татжээ. 

	Борооны ус майхны хормой доогуур урсаж хөнжил дэвсгэрийг маань шалба норгожээ. Нойтон дэвсгэр дээр унтдаг болов. Өмссөн шинель нэвт үсэрч, эсгий гутал хэвлэдэг газар байсан шиг нойтон унгасны үнэр ханхална. 

	Зөвлөлтийн мэдээлэх товчооны мэдээнд япончууд үй олноороо бууж эхэлсэн тухай мэдээлдэг болов. 

	Өчигдөр японы нэг хурандааг байцаасан билээ. Тэр «Сайн дурын золиосныхны» шуурхай хэсэгт явж байгаад баригджээ. Хороо командалж явснаа хэлэхгүй их л удаан мэлзэв. Япон бууж өгч буйг үнэмшихгүй байв. Сонин үзүүлж, радио мэдээ дуулгавч огт үнэмшихгүй, тэдгээрийг хуурамч мэдээ сэлт гэж үзэж байв. 

	Японы хурандааг ар тийш хүргүүлэв. 

	 

	Наймдугаар сарын 22. 

	Бид Линьси хотын захад буудалласан хэвээрээ байлаа. Бороо эс намжина. Эргэн тойрон нов ногоон талын дээгүүр манан татна. Өлөн хоосон хятад хүмүүс өргөн хүрээтэй цагаан шаргал сүрэл малгай тавиад бөөн бөөнөөрөө явж харагдана. 

	Өчигдөр эмнэлгийн асарт очиж, Линьси хотын дэргэд болсон байлдаанаар шархтсан цэрэг, дарга нартай уулзаж ярилцав. Тэнд алагдсан хүн ч бий. Амь үрэгдэгсдийг онц ихээр харамсав. Дайны шувтаргаар хэлмэгдэнэ гэдэг даанч тоогүй юм. Маргааш энэ дэлхийд энх цаг ирнэ гэж мэдэж байгаад үхнэ гэдэг юутай бэрх вэ!

	Маргааш нь манай лагерийн байранд нэг олзлогдсон япон цэрэг авчрав. Тэр цэрэг амь насыг нь дааж, нутагт нь хариулна гэсэн баталгаатай хуудастай агаад манай талд өөрөө орж иржээ. 

	Тэр хүн бол японы Иокогама хотын ажилчин хүн байв. Бөс буддаг гэнэ. Япон цэргийн байдлыг харахад тийм ч сүрхий ялгуусан царай огтхон ч алга. Үс сахал нь ургаад, нуруу бөгтийж, хацар унжиж, харцанд нь айсан мятарсан янз шингэжээ. Асуусан бүхнийг дуртайяа хариулж байв. Улаан арми энэ газар хүртэл ирнэ гэж огт бодоогүй гэнэ. «Хүүе, орос гараа өргө!», «Алт мөнгө, үнэт эрдэнэ гарга!», «Цаашаа хараад зогс» гэх мэт хэдэн орос өгүүлбэр мэддэг ажээ. 

	Цэрэгт татагдсан залууст анхны жилээс нь ингэж зааж сургадаг ажээ. Сүрхий булаан эзлэгчдийг бэлдэж гэнэ дээ! Мөн сүрхий эндүүрэв ээ. 

	Тэр цэрэг өгсөн талхыг жижиг жижигхэн хэлтлэн иднэ. Манай хурандааг орж ирэхэд босож, цэргийн дүрэм ёсоор гүнээ мэхийн ёслов. Өнөө хуудсаа барьсаар хэнд ч өгөхгүй, ийш тийш аймсан харна. 

	«Чиний хамгийн их хүсдэг юм юу вэ?» гэж асуухад, гэртээ харьж эхнэр аваад эхтэйгээ хамт суухыг хүснэ. Миний болзоот хүүхэн хэдэн жил хүлээж байгаа гэв. «Хэзээ нэгэн цагт Оросын эсрэг байлдах хүсэл байна уу?» гэж би эцэст асуув. Тэр цэрэг «Хэзээ ч үгүй» гэж дуу алдаж билээ. 

	 

	Наймдугаар сарын 25. 

	Манай цэргийн ил хүч дахин түргэнээ давшиж эхлэв. Хятадын мужийн төв том Чифын хот хүрэх дөхөж байв. 

	Өчигдөр, өөрөөр хэлбэл Наймдугаар сарын 24-ний өдөр миний амьд явах эцсийн өдөр болох дөхлөө. 

	Манай «Виллис» олон морин тэрэг, хөсгийн хажуугаар өнгөрөн, олон ачааны машиныг гүйцэж түрүүлэн давхиж явав. Бид зарим үе их цувааны дунд орж заримдаа огт зам мөр гараагүй уудам хээр талаар чөлөөтэй давхин явав. 

	Тийнхүү хоёр цаг хэртэй давхитал өмнө гэнэт бууны дуу нижигнэн, дэлбэрэлтийн их чимээ сонстов. Тэр юун их чимээ болохыг мэдсэн ч үгүй. Балдин жолоочийгоо хурдан яв гэж улам яаруулав. Жолооч ч «гишгэж» орхив. Нэг нэргүй бага шиг голын гүүрээр гартал тэрүүхэн уулын хажууд газраас ургасан мэт хүний гар цухуйж байхыг олж харав. Гэтэл... 

	— Зогс! гэж нуувч дотроос өнөө хүн цөхрөн бархирч, тэр ч байтугай нударга зангидан занав. 

	Бид машинаас үсрэн буумагц тэнд байлдаан болж буйг мэдэв. Бидний толгой дээгүүр их бууны сум исгэрэн, яг хажууд маань дэлбэрэв. Би нуувчийн тийш мөлхөн очиж, 

	— Энд юу болж байгаа юм? гэж асуув. 

	— Та нар бүслэлт дунд ороод ирлээ! Япончууд та нарыг зориуд оруулсан байна, одоо буцах зам байхгүй. Биднийг бүр битүүлээд авсан юм гэж нэг цэрэг хэлэв. 

	— Энд манай ямар анги байлдаж байгаа юм?

	— Ямар үхсэний анги! Эмнэлгийн хэдэн сувилагч, хээрийн эмнэлгийн харуулын командын хэдхэн хүн. Бидний дотроос олон хүн алагдсан... гэж өнөө цэрэг аягүй ууртай дуугарав. 

	Нуувчийн дотроос сэмхэн өнгийж харвал цэлийсэн цагаан тал, тэр талын энгээр олон япон цэрэг нааш давшиж явав. Цэргүүдийн дунд өөрөө явагч их буу явуут буудсаар алгуурхан гэлдэрч явав. Их бууны сум бидний ард ширгэсэн голын сайр дотор дэлбэрч байлаа. 

	Балдин маань машинаа уулын ёроолд аваачиж тавихаар явав. Молчанов бид хоёр тэр цэргийн хоргодсон нуувчнаас дөч тавин метр зайтай газар шинээр өөрсдийн нуувч нүх малтаж гарав. 

	Балдин маань машин дотроос миний автомат буу, холбоотой гар бөмбөг, гар бууны нөөц сум тэргүүтнийг авчирч хажууд тавив. Машинаа ч, өөрийгөө ч дайсанд хямд алдаж болохгүй гэж тушааж, би жолоочоо машин дээрээ оч гэж явуулав. Балдин нэг винтовоос салдаггүй, замд явсан ч өвдөг дээрээ тавиастай явдаг байв. 

	Гэтэл байлдаан ширүүсэж дайсан аягүй ширүүн буудаж эхлэв. Төдхөн хойноос нэг хөнгөн тэрэг ирэв. «Баатарлаг Улаан арми» сонины газрын хэдэн офицер байв. Японы өөрөө явагч их буу бүр ойрхон хүнгэнэнэ. 

	— За Георгий Мокеевич, бидний ээлж ч ирж дээ! Энэ цагийг бид дөрвөн жил илүү хүлээсэн билээ. Салах ёс хийе дээ гэж Молчанов маань хэдий догшин сүртэй авч жавхлантай өгүүлэв. Бид хоёр хамгийн үнэнч найз нөхдийн ёсоор чанга тэврэлдэв. 

	Агшин зуур айдас хүрч аюулхай мөгөөрсөн дор хатгах шиг болсон боловч одоо зайлшгүй үзэлцэх болсноо ухамсарлахын төдий биеэ барьж сэтгэл саруул, тайван болов. 

	Дахин өнгийж харвал япон цэргүүд шоорог шоорог гүйлдсээр айсуй. (Сандарч явж баруун нүдэндээ хог шороо оруулсан тул нулимс гоожоод юм харж болдоггүй). Нөгөө нүдээр харвал хоёр япон манай талын цэрэг тийш хурдлан харагдав. Бодвол манай цэрэг шархтсан бололтой огт хөдлөхгүй байтал гэнэт гар бөмбөг дэлбэрэв. Бөөн шороо цацарч гурван хүний бие хэсэг хэсэг тасраад дээш шидэгдэх нь үзэгдэв. Япончууд хоёр зуугаад алхам ойртон иртэл ард машины дуу гарав. Брезент бүрхүүлтэй манай гурван «Студебеккер» гүүрний тэндээс голын хатсан сайр дундуур өгсөж явна. 

	Молчанов тосон гүйж, дайсны мөнөөхөн их бууны хараанд өртөхийн өмнө амжин зогсоожээ. 

	Түрүүчийн машины кабинаас нэг ахлах дэслэгч бууж ирэхийг үзвэл нэлээд балгачихсан бололтой ажээ. Эл учир өөрөөс ахлах цолтой хүн зогсож байхад төдийлөн анзаарахгүй, 

	— Хошууч, та яагаад саатуулж байна? Тийм ямар эрх байна? гэж баахан зандрангуй үзжээ. 

	Молчанов учрыг хэлтэл ахлах дэслэгчийн харц даруй эрүүл болж, бага хүүхдийн адил нарийхан хангинасан дуугаар, 

	— Бүргэдүүд ээ, байлдаанд бэлтгэ! Эдний цусыг нь холиод өгье. Уралын нуруу хүртэл агуу их Япон улс байгуулахыг нь одоо үзүүлээд өгье! гэж бархирав. 

	Тэр ахлах дэслэгч яггүй хатуу хорон үгтэй хүн байв. Ачааны машинууд таран зогсож байлдаанд бэлдэв. Цэргүүд машинаас үсрэн бууж бүрхүүлийг хуулахыг үзвэл дөрвөн эгнээ амтай зенитийн пулемёт суурилуулжээ. Ахлах дэслэгч дурандаж, газрын байнд гал нээх тушаал өгөв. 

	Японы өөрөө явагч их буу агшин зуур дүрэлзэн шатав. Мөнөөхөн эгнээ эгнээгээр давшин явсан самуурайнууд навтасхийж газар хэвтсэн боловч задгай талд нуугдах хоргодох газар хаана ч байсангүй. Минут юм уу, минут хүрэхгүй хугацаанд япончууд таг болов. 

	Байлдаан ч шувтарч мөнөөхөн ахлах дэслэгч зенитийн буунуудаа дахин бүтээхийг тушаав. Молчанов бид хоёр нэгэн жалгад очив. Тэр жалга дотор эмнэлгийн майхны орой цухуйж байсан билээ. 

	Тэнд ёстой аймаар юм харав. Брезент татсан саравч дор цайвар царайтай залуухан эмэгтэй эмч ханцуйгаа шамлаад шархтнуудын шархыг огтчиж байв. Хамаг гар нь цус нөж болжээ. Шархтнууд ёолох нь ёолж, шүдээ хавирах нь хавирч, олхио муухай хараах нь харааж байв. Өвчнийг хүн янз янзын байдлаар тэсвэрлэдэг бололтой. Алагдсан цэргүүдийг дөнгөж сая зөөж авчраад ширээний ёроолд тавьжээ. Тэд зарим нь атийж, зарим нь алдлан хэвтэнэ. Амь алдсан хүн долоо байв. Тэдний царай байдлыг үзвэл цөм онд ондоо. Үхсэн хүн болгон царай адилхан байдаг гэдэг бол худал юм. Ялангуяа нэг залуухан цэрэг эр санаанаас үл гарна. Их өндөр, чийрэг том биетэй тэр цэрэг шүдээ ярзайлгаад, гараа алдлаад хэвтэж байв. Тэр бээр баримал адил харагдах агаад цээжинд нь сум туссан бололтой, тэгэвч дайчин тулалдаанд бахадсан янзтай хэвтэж байж билээ. 

	Эмнэлгийн дарга эмнэлгийн албаны хошуучийн ярих нь, Японы «ялтангууд» энэ өдөр гурвантаа довтлон дайрчээ. Харуулын командынхан бараг цөм жагсаалаас гарчээ. Олонх сувилагчдаа, аж ахуйнхаа хүмүүсийг байлдаанд оруулсан авч давамгайлж чадсангүй гэнэ. Тэднийг цэрэг эрийн аз түшжээ. Цэрэг эрийн аз хийморь гэж байдаг болой. Би ч гэсэн тэрхүү цэрэг эрийн азад түшиж яваа хүн юм. 

	Үдэш бид бүхэл бүтэн цуваа болж цааш хөдлөв. Цувааны түрүүнд толгойн сэргийлэх гаргав. 

	Харанхуйн дунд баахан гал улалзан харагдав. Тийш тагнуул явуулбал манайхны их буучид байжээ. Бид тэдэнтэй нийлэв. 

	Аян замын алжаал, үзсэн харсан юмандаа ядраад Молчанов бид хоёр газарт унаж таг унтав. Өглөө сэрээд үстэй толгой арзайх шиг болов. Бидний хажуугаар могой шороо адил бужигнан байна. Гэвч бид хатгуулсангүй гарчээ. 

	 

	Наймдугаар сарын 26. 

	Өглөө Хятад нутгийг, сагадайн дун цайвар тариаланг, улаан буудайн шаргал зурвасыг харж байхад Орос нутгийг санагдуулна. Ялгаа нь гэвэл манай нутагт юм бүхэн саруулхан, олон өнгө, олон янзын харагддаг бол энэ газрын байгалийн зураг байдал ялдамхан, арай зэлүүд бөглүү юм шиг харагдах ажгуу. 

	 

	Наймдугаар сарын 26. 

	Үдэш. Өчигдөр Чифын хотноо орсон билээ. Энэ хот Линьси хотыг бодвол шал ондоо. Хотын дундуур зууралдсан шаргал устай нэг гол урсана. Намуухан урсгалт голын усан дунд шар шар элсэн далан тогтжээ. Хотын тойронд улиангар мод бүхий баян бүрд, уулс байна. Уулын нарийхан хавцал өөд жим зам гарч, гайхалтай соньхон хэлбэртэй барилга шавалдан харагдана. Энэ бол баячуудын сууц юм. 

	Өнөөдөр хотоор явж үзэв. Католик шашны нэг сүм, хажууд нь сургууль байна. Тэр сургуулийн нэг багш оросоор гайгүй сайн ярьж байв. Харбинд нэг орос ламаар хэл заалгасан гэнэ. 

	Дараа нь зээлийн газар очиж үзэв. Жигтэйхэн шуугиантай юм. Хятадууд наймаа хийх их дуртай улс. Зарим нь элдэв лэнсий бараа дэлгэн дэргэд нь өдөржин сөхрөн сууж өнжих нь бий. Бараа гэдэг нь хуучин муусайн эрэг, хадаас, зэвтэй цоож, цуурга, гинж, лааз мэт. Дараа нь шийний газар орж үзэв. Тайзан дээр юу болж буйг ойлгохын аргагүй. Түүнээс гадна жүжигчид жүжиглэн байхад үзэгчид нь тун ч хайхрамжгүй суух агаад өвөр хоорондоо чөлөөтэй ярьж тарвас идэцгээн, үрийг шалан дээр нулиман тамхиа татацгаан сууна. Хүүхэд багачууд дундуур нь сэлгүүцнэ... Тэрхүү саравч адил гонзгой театрын дотор бөөн шуугиан хүүрнээн байх юм билээ. 

	 

	Наймдугаар сарын 28. 

	Би Чифын хотын захад армийн штабын буудалд байсаар байв. 

	Энэ нутгийн цаг уур манай нутгийнхтай адилгүй их зөөлөн юм. Өнөө өглөө нэвтэлшгүй битүү манан татаж байтал манан сууж, тийм ч хурц биш авч онцгой зөөлөн нар мандаж бүхнийг жигдхэн гийгүүлэв. 

	Өчигдөр Хятадтай байгуулсан гэрээ нийтлэгдэв. Гайхалтай товчхон даруухан гэрээ байв. Энэ бол түр зуурын гэрээ гэж хүн болгон ойлгож байв. Учир нь Хятадад японы эзлэн түрэмгийлэгчдийг бут цохисноор үндэсний эрх чөлөөний арми, Хятадын коммунист намын ялалтад маш аятай нөхцөлийг бүрдүүлэх болно. Хятадын хувьсгал заавал шинэ шатанд дэвшин гарах ёстой, учир нь Зөвлөлт Холбоот Улсын Улаан армийн хүргэсэн тус үнэлэвч баршгүй юм. 

	 

	Наймдугаар сарын 30. 

	Өчигдөр Дээд Өргөөнөөс онгоц ирэв. Онгоцоор сонин сэтгүүл иржээ. Молчанов бид хоёр Холбоон дээр очихоор Чифын хотоор оров. 

	Гэтэл фронтын “Суворовын түрэлт” сонинд Т. С. Кара-Мурза, П. М. Бесов энэ хоёр нэрийг гашуудлын хар хүрээн дотор бичиж, дор нь гашуудлын өгүүлэл бичсэнийг хараад би нүдэндээ итгэсэнгүй. 

	Кара-Мурзаг би төдийлөн сайн танихгүй билээ. Харин Бесов бид хоёр Эх орны дайны туршид хамт албан хаасан юм. Бесов бол эрдэмтэй мэдлэгтэй офицер, сайн сэтгүүлч хүн. Бесов бид хоёр Байгалын чанадах нутгийн цэргийн анги, гарнизоноор сурвалжлан олон зуун километр замд дандаа хамт явж байсан билээ. Гэтэл нөгөө нөхөр маань одоо байхгүй болсон гэхэд би нэг л итгэмээргүй байв. 

	Манай нөхдийн амь үрэгдсэн учрыг Улс төрийн газрын хэвлэлийн зааварлагчдаас тодорхой дуулж мэдэв. Ванемяогийн тэнд нэгэн онгоц уул мөргөж унахад дотор нь явсан улс цөм амь үрэгджээ. 

	Одоо Бесовын эхнэр, гурван хүүхэдтэй үлдэв. Хамгийн бага нь ердөө хэдхэн сартай юм. Дайн гэдэг мөн ч хатуу догшин ааштай юм даа. 

	 

	Есдүгээр сарын 3. 

	(Чифын хотын захад). Ялалтын өдөр ирэв. Сталин үг хэлэв. Энэ бүхнийг шууд сэтгэн бодох гэдэг бэрх бөгөөд санаанд багтахгүй байлаа. 

	 

	Есдүгээр сарын 4. 

	17 дугаар армийн штабаас манай фронтын «Суворовын түрэлт» гэдэг сонины байрласан Чаньчунь хот орох унаа хоёр хоног хайв. Эндээс тийшээ машины зам байхгүй, төмөр замын зарим хэсгийг хараахан сэргээж засаагүй ажээ. 

	Би нисэхээр шийдэж аян тал хүлээж байв. 

	 

	Есдүгээр сарын 4. 

	Мөнөөхөн «Виллис» машинаараа онгоцны буудал очиж хүлээж баахан суув. Нэг ч онгоц ирсэнгүй. 

	 

	Есдүгээр сарын 7. 

	(Чифын хотын онгоцны буудалд). Нэг их ачаатай онгоцоор нисэх болов. Тэр онгоцонд баахан монгол гэрийн мод, эсгий пиг дүүрэн ачжээ. Балдиныгаа Чифынд машинтайгаа үлдээв. 

	16 цаг 15 минутад бидний суусан «Дуглас» онгоц нисэхээр хөдлөв. Онгоц хөөрөх замаар гүйж явахад би яагаад ч юм, «Та хоёрыгоо амьдралынхаа сүүлчийн минутад бодож явааг минь А. О. та хоёр минь мэдэх болов уу?» гэж бодов. Яагаад тэгж бодсоноо өөрөө боловч мэдэхгүй юм. 

	Гэтэл намайг тэгж бодож дуусаагүй явтал онгоц маань нэг хатуу юм мөргөж, бараг шүд сугармаар хачин даржигнатал доргиж ирэхэд нисгэгч урдаас:

	— Онгоцноос бушуу гарцгаа гэж цөхрөн бахираад гүйн очиж онгоцны хаалгыг дэлгэв. 

	Бид өндөр ургасан шишийн дотор, шавар дотор шууд үсрэв. Тэр онгоцонд зөвлөлтийн офицер биднээс гадна тусгай хамгаалалтын дор яваа хятад генерал, японы нэг хорлон сүйтгэгч, цагаан гвардийн гэр бүлийн Костя Алсксандрович Шевлякев гэгч нэг орос залуу, (онгоцны буудалд намайг асуухад нэрээ тэгж хэлсэн юм), манай гэрэл зургийн сурвалжлагч В. Нечухаев нар явав. Бид хар хурдаараа онгоцноос холдон гүйв. 

	Онгоцыг бөөн утаа бүрхэн ирсэн авч бидний болгоомжилсноор дэлбэрсэн нь үгүй. 

	Сэтгэл жаал тайтгарч ирэхэд бид шавар шавхайд холилдсон хэвээр шишийн тариалангаас гарч онгоц нисдэг барагшин зам дээр гарч ирэв. Онгоцны багийн дарга ахлах дэслэгч Еремин яагаад тийм болсныг ярив. 

	Онгоц газраас хөөрөх гэж хурдаа авч явтал нэг мотор нь унтарчээ. Тийм хүнд ачаатай онгоц өрөөсөн мотороор хөөрч чадахгүй байжээ. Юу гэвэл онгоцны тэр буудал эргэн тойронд өндөр уулаар хүрээлэгдсэн хонхор дотор ажээ. 

	Гэтэл онгоцны хурдыг даруй буулгах гэдэг амаргүй байжээ. Онгоц тасардаг засмал зам шувтрахад том онгоц хүчиндээ өндөр ургасан шишийн тариалан руу шааж оржээ. Хамгийн гайтай нь урд нь нэг ногооны шуудуу тааралдаж. Тэр шуудуу руу орчих юм бол хөмөрч, дэлбэрэх байжээ. Гэтэл хажуухантай нь нэг том гэгчийн үхэр чулуу харагдаж дээ. Нисгэгч нь харин амжиж тэр бул хар чулуу руу шааж зогсоожээ. 

	Лав тэр үхэр чулуу бидний амийг аварсан байна. Онгоц тэр чулуун дээр мордож дугуйгаа эвдлэн, их биеийн өехийг зүсэж сая зогсжээ. 

	Жигтэй юм. Энэ бүхнийг дуулаад бидний инээд хүрэв. Бид хувцсандаа наалдсан шавар шавхай, шишийн тоосыг сэгсэрч гүвж байгаад хөхрөлдөв. 

	Гэтэл нэг хэдий болсны хойно Молчанов, Юдин, Балдин нарын зэрэг биднийг үдэж гаргасан нөхөд онгоц хөөрдөг замаар аймшигтай хурдан айсуйг үзээд би ухаа мэдээ алджээ. Осгож үхэж байсан шиг хамаг бие дагжин бөнжгөнөж байв. Бүр оройн хоолон дээр Молчанов, Юдин хоёр миний ам руу зуун грамм архи албаар цутгаж өгснөөс хойш сая арайхийн нэг юм мэдээ орж билээ. 

	Маргааш өглөө нь би онгоцны буудалд очиж үзэхээр дахин явав. Юу үзэх гэснээ өөрөө боловч үл мэднэ. Өнөө «Дуглас» тэр газраа хэвээрээ, харин ч шаварт жаахан суусан байж билээ. 

	 

	Есдүгээр сарын 8. 

	Би Чифын хотын төмөр замын буудлын шатан дээр сууж байв. Чанчунь хот галт тэргээр явахаар шийдсэн билээ. Өчигдөр арын албаны даргаас нэг зуухтай вагон гуйж аваад дотор нь «виллис» машинаа, бас буу зэвсэг, хуурай идэх юм, өөрийн, мөн Балдиныхаа авч явах юмыг ачсан байв. Чингээд өнөө вагоноо цэргийн эд хогшил ачсан нэг цувааны араас залгасан байв. 

	Чифын галт тэрэгний буудлын яг өмнө самуурайнуудтай байлдсан тулалдаанд амь үрэгдсэн зөвлөлтийн дайчдын хөшөө босгож байв. 

	— Ах дүү нар минь, баяртай! Та нар минь харийн нутагт үлдэх болов. Амьд гарсан бид нар Эх орондоо хариад та нарыгаа дурсаж байх болно!

	 

	Есдүгээр сарын 11. 

	Шөнө Эбошоуд нэг хэрэг мандаж, түүнээс хойш бид нэн ч сонор сэрэмжтэй болсон юм сан. 

	Харанхуйгаар вагоныг аяархан түлхэж, галт тэрэгний дугуй айхтар чахрах чимээ гарахад бид сэрэв. Нэг минут хэртэй хөдлөлгүй хэвтээд чагнавал мөнөөхөн вагонуудын дугуй цохилох чимээ холдоод манай вагон байраасаа эс хөдөлнө. 

	Би ухасхийн босож вагоны хаалгыг нээж харвал манай цуваа яваад өгчээ. Бид таслагдаад хоцорчээ. Үүнийг зориуд хийсэн ч байж болох биш үү? Эбошоугийн районд «Золиосныхон» одоо хүртэл бий шүү гэж бидэнд сануулж байсан нь талаар хэрэг биш. Одоо яадаг бил ээ? Мөнөөхөн цувааны толгойг яаж зогсоох вэ?

	Би гар буугаа гаргаад хий буудаж гарав. Тэр цувааг хамгаалж явсан харуулынхан миний буудахыг сонсжээ. 

	Галт тэрэг ашгүй тоормосолж зогсов. Төдхөн цувааны дарга арын албаны хошууч гүйн ирж, цувааны жижүүрийг харааж, харин биднийг авхаалжтай сэргэлэн ажиллав гэж магтах нь тэр. 

	Мөнөөхөн галт тэрэг ухран ирж манай вагоныг залгаад цааш хөдөлж билээ. 

	Яагаад тийм явдал болов. Олз хонжоо олох гэсэн дайсан этгээд (манай «Виллис» машин бусдын анхаарлыг татсан байж болох байв) зориуд санаатайгаар тэгэв үү, аль эсгүүл хятадын вагон залгагчдын салан задгайгаас болов уу? Энэ явдал учир битүүлэг хэвээр үлдсэн билээ. 

	 

	Есдүгээр сарын 14. 

	Мүгдэнд гурав хонов. Өртөөн дээр галт тэрэгний цуваа хахчхаад биднийг хоёр хоногоос нааш явуулж чадахгүй гэв. 

	«Ямато» хэмээх зочид буудалд очвол Танкны тавдугаар гвардийн корпусаас сонины материал аваар ирсэн Н. Мар унтаж байв. 

	 

	Есдүгээр сарын 15. 

	Өчигдөр фронтын сонин сурвалжлагч Я. Варшавский, Б. Котсюковскийн хамт Мүгдэн хотоор явж үзэв. Дайны хөлд сэгсрэгдсэн Мүгдэн хот зөвлөлтийн комендантын газрын тусламжтайгаар сая нэг юм хэвийн байдалдаа орж байв. Гудамжнаа америк, английн цэрэг, офицерууд тааралдаж байв. Тэднийг тэр хавьд ойрхон оршдог японы олзлогсдыг хорих лагериас десантынхан суллажээ. Цэргийн олзлогдогсдын царай байдал тун муугүй харагдаж байв. Сонин юм! Хоригдогсдын лагерьд хоол унд, хувцас хунар үргэлж шүхрээр хаяж өгдөг байжээ. Гэтэл самуурайнууд үүнд саад хийдэггүй байжээ. 

	Үдэш нь орос иргэдийн хуралд суув. Зөвхөн харьяат болох хүнийг хүлээн авах тухай үг яриа гарав. Мүгдэн хотын үнэн алдартны сүмийн нэг санваартан «Алдар тань бадартугай! Мүгдэн хотын энэ эртний талбайд орос хүний ялгуусан үгийг дахин сонслоо. Алдар тань бадартугай!» гэж их л хөөртэй баяртай өгүүлж байв. Тэр лам 1901 оноос хойш энэ сүмд тасралтгүй суужээ. 

	 

	9 дүгээр сарын 20. 

	Өдрийн 16 цагт сая нэг юм Чанчунь хотод ирэв. Тэнд манай гэрээс, сонины газраас сонин сайхан захидал ирсэн байв. 

	 

	Аравдугаар сарын 3. 

	Би Чанчуньдаа л байв. Гудам талбай сайхантай их том хот юм. Энэ хот бол Манж-гогийн нийслэл байв. 

	Хүн ихтэй, ер Хятадад хаана ч хүн ихтэй юм. 

	Сэтгэл хоосрон уйтгарлаж, нутагтаа харих юм сан гэж нэн их санагдана. Бид Эх оронгүй бол бүрмөсөн өнчрөх улс юм. Үүнийг хүн харийн нутагт явахдаа бүр сайн мэдрэх бөлгөө. 

	 

	Аравдугаар сарын 23. 

	Би Чанчунь хотдоо л байв. Аралдаа буцаж амжаагүй япон цэргийн албан хаагчдын гэр бүлийг хятадын хунхуузууд уулгалан алах талах нь олшров. Тэд Япон дарга нарын ар гэрийг залуу хөгшин ялгаагүй толгой дараалан хяргах явдал гаргана. Хотын ард иргэдийн амгалан тайван байдлыг харж, хэв журам сахиулж байхыг зөвлөлтийн офицер цэргүүдэд тушаасан байв. 

	Тэгэхэд би япон хороонд суудаг байв. Жижүүртэй шөнө эзгүй гудамжаар ганцаар явж сонины газар очно. Хоёр тийшээ сайн харж яваарай гэж надад зөвлөдөг билээ. Хааяа манайхныг ч буудах нь бий. 

	 

	Аравдугаар сарын 24. 

	Тууж бичихийн зэрэгцээгээр нэг дивизийн түүхийг редакторлаж байв. Ажил маш их. 

	Өнөөдөр Луговский бид хоёр Чанчунь хотын гудамжаар хэсэж, цэцэрлэг, нуур цөөрөм үзэв. Бас эзэн хаан Пу И-гийн ордноор сэлгүүцэн явахдаа манай орос нутгийн намар, хөдөө тосгон, ой тайгын тухай хүүрнэж явлаа. 

	Сүүлийн хоёр үдэш А. Котеневынд очиж, утга зохиолын тухай, Толстойн тухай, орос нутгийн тухай бас хууч хөөрөв. Жирийн хүмүүсийн энх амьдралын тухай зохиол бичмээр санагдана. 

	 

	Аравдугаар сарын 29. 

	Намар дахин эгж ирсэн шиг тунгалаг нартай, жигтэйхэн сайхан саруул өдрүүд болов. Тийм өдөр нутагтаа, гэр орондоо байсан сан бол хэчнээн сайхан байх билээ. 

	 

	Аравдугаар сарын 31. 

	Сэтгэл үймэрсэн салхитай өдөр болж, дотор уйтгар гуниг төрнө. Би хүлээн авагчийн дэргэд сууж Бетховены цогтой аялгууг чагнаж байхад амьд юм бүхэн эцэс төгсгөлгүйг сэтгэлдээ тод харж байв. Бид амьдарч байна, дараа нь бусад ондоо хүмүүс амьдрах болно. Хойноос нь шинэ үе гарч ирнэ. Бид хэлдэг үгээ хэлэв, тэд ч мөн хэлэх болно. Олон олон он жил ингэж явах болно...

	 

	Арван нэгдүгээр сарын 18. 

	Би зуухтай вагонд хэвтээгээр зохиол бичиж байна. Харбины өртөөн дээр гурав хонов. Уг нь Чанчунь хотоос нааш мордохдоо энэ чигээрээ явж Эх орондоо харина гэж итгэн явав. Гэтэл өчигдөр манай цувааны зарим хэсгийг гэдрэг буцаав. Цэргийн хүний явдал болзолгүй. Биднийг яах эсэхийг шийдэж байгаа бололтой. 

	Харбин бол их шуугиантай том хот юм. «Эрхүү», «Томский», «Омск» гэсэн орос хаягтай дэлгүүрүүд байна. 

	Өчигдөр хотын гол гудамжаар нэлээн тэнэв. Үдэш тийшээ үнэн алдартны шашны сүмийн хонх дүнгэнэж байв. Хуучин хаант засгийн үеийн дүрэмт хувцастай оюутан, гимназийн сурагчид хичээлээ тараад бөөн бөөнөөрөө явж байв. Дэлгүүр мухлагийн наймаачид мөн тарж явахыг үзвэл хөлдөө галош углаж, хилэн захтай пальто өмсөөд явна. 

	Чулуу дэвсмэл гудамжаар морьдын тах хангинаж, улаач хөтөч нар нь өргөн халхгар оготор дээл өмсөөд товруутай суран бүс бүсэлсэн харагдана. Тэр «Зам тавиарай!» гэж бувтнан явна. Хуучин Орос янз хэвээрээ. Ер өнгөрсөн үеийн үнэр ханхалж байв. Орос юм бүхэн энд бат гүнзгий оршин иржээ. Япончууд Харбин хотыг арван дөрвөн жил ноёлон суув гэхэд үнэмшмээргүй авай

	 

	Арван нэгдүгээр сарын 21. 

	Мудянзяны өртөөн дээр ирж зогсов. Зам дээр галт тэрэгний цуваанууд битүү чихжээ. Цувааны дунд, тавцан дээр тавьсан машин дотроос харахад зөвхөн үйлдвэрийн яндан, японы цэргийн өнгөлөн далдалсан агуулахын дээвэр харагдаж байв. 

	Бид Харбинд тав хоноод ямар боловч Хабаровск орохоор хөдөлж билээ. Тэнд удах эсэхийг хэлэхэд бэрх. Буцаад ч Хятад руу явахад үл болох газаргүй гэж офицерууд ярилцана. 

	Бороо шаагьж, борооны үнэрийг үзвэл тэнгис далай ойрхон буй бололтой. Шинэ захидал аваагүй болохоор хуучныгаа дахин дахин уншиж суув. Гэртээ харих гэдэг сайхан, гэтэл харьтал зай ч байна, лай ч байна гэж бодоход гашуун байлаа. 

	 

	Арван хоёрдугаар сарын 2. 

	Хабаровскт тун тохьгүй, базаахгүй сууж байв. Хот, цэргийн улсаар дүүрч олигтой хоноглох ч газар олдсонгүй. Би хувьдаа өөрийн ажилладаг сонины конторт чемодан дээр унтдаг байлаа. 

	Бичиж буй тууж минь урагштай явж өгөхгүй тул би нутгийн зохиолчидтой холбоо барихыг хичээнэ. Петр Комаров, Андрей Пришвин нартай танилцав. Дмитрий Нагишкинтай бол би урьд 1938 онд энэ мужийн зохиолчдын уран бүтээлийн бага хурал Москвад болсон тэр үеэс хойш танил билээ. 

	Петр Комаров өчигдөр залуу зохиолч Ажаевын зохиолын гар бичмэлийг надад өгч, 

	— Үүнийг уншаач! Энэ бол утга зохиолд нэг юм гарна гэж бид бодож байна гэв. 

	Үдэшжин тэрхүү «Москвагаас алсад» гэдэг нэртэй зохиолын гар бичмэлийг уншив. Шөнө орой болсон авч би Комаров руу утасдаж үргэлжлэлийг өгөхийг эрэв. Нэг л жирийн бус авьяаслаг зохиол байв. Тэр романы зохиогчтой намайг ойрын үед танилцуулна гэж Комаров хэлэв. 

	Уг зохиолоос хэд хэдэн хэсгийг сонинд тавихаар авав. Сонинд тавихыг зохиогч нь зөвшөөрөх байх гэж би найдаж байна. 

	 

	Арван хоёрдугаар сарын 3. 

	Өглөөгүүр сонины эрхлэгч утасдаж. 

	— Чанчунь хот нисэхэд зэхэж бай. Таныг дээд командлалын Улс төрийн газраас дуудсан байна гэв. 

	Аян замд зэхэж байтал өдөр сонины эрхлэгч бас утасдаж, 

	— Та Чанчунь явахгүй. Луговский нисэх болсон гэв. 

	Тэр үдэш манай А-гаас цахилгаан ирэв. «Чамайг цэргээс халагдсан тухай мэдээ Москвагаас хүлээн авав. Бид хүлээж байна» гэжээ. 

	 

	Арван хоёрдугаар сарын 6. 

	Өчигдөр зохиолчдын клубт «Орчин үеийн утга зохиол» гэсэн үдэшлэг болов. Тэнд Комаров намайг Ажаев, Н. Задорнов хоёртой танилцуулав. Ажаев нь дуугай, бүрэг ичимтгий хөмсөг зангидсан эр байв. Нөгөөх нь чагнаад баймаар сонин сонин явдал түүх дараагаар залган урсгаж байв. 

	Намайг үг хэлнэ үү гэв. Би Их Хянганы салбар уулсыг давж, Цахрын цөл газраар аялсан тухайгаа ярив. Гэтэл Комаров, 

	— Таны энэ ярьсан зүйлээс би нэг сэдэв ашиглаж болох уу? гэв. 

	— Ямар сэдэв?

	— Тэр цөлд усгүйдсэн тухай. 

	— Тэг л дээ. 

	— Тэгвэл би нэг шүлэг бичнэ ээ гэж Комаров амлав. 

	 

	Арван хоёрдугаар сарын 27. 

	Сонины нарийн бичгийн дарга хошууч П. Фаерштейн холбоон дээр очиж, Чанчуньд сууж буй сонины ерөнхий эрхлэгч хурандаа Ф. Мельянцевтэй шууд утсаар яриад Марковыг халах тухай Улс төрийн газрын даргын тушаал гарсан байна гэж мэдэгдэв. 

	 

	1946 оны 1 дүгээр сарын 4. 

	Би нутаг буцах унаа хүлээж, өнөө л Хабаровсктаа байв. Өртөөний дарга хэлсэн амандаа хүрвэл 1 дүгээр сарын 7-нд мордоно доо. 

	Ингэж миний шинэ амьдрал, шинэ хүслэн найдварын үе эхэлсэн билээ. 

	 


III

	 

	Миний цэрэг байсан үеийн тэмдэглэлээс төдийлөн их юм үлдсэнгүйг уншигч та бүхэн бэлхнээ үзэж байгаа буй за. Үнэндээ би тэр хүрэн хавтастай тэмдэглэлийнхээ дэвтрийг дөрвөн жил дандаа өмднийхөө халаасанд авч явдаг байсан болохоор нэлээд үнгэгдэж, арван хэдэн удаагийн тэмдэглэл бүр баларч, учир начир нь олдохгүй хэдэн тасархай үг үлджээ. Гэвч дөчин нэгэн оны үед холбогдолтой тэрхүү хэсэг тэмдэглэл балраагүй байлаа ч гэсэн зарим ямар нэг зураг байдалд зөвхөн нэмэр болохоос биш, энэ туужийг үндсээр нь ондоо болгож чадахгүй байсан болов уу гэж би бодно. Тэрхүү хэсэг газрыг санаанаасаа зохион сэргээх гэж би бодсонгүй. Тэртээ олон жилийн өмнө би Зөвлөлтийн мэдээлэх товчооны мэдээнд гардаггүй байсан цэргийн ангид ямаршуу байсан бол түүнийгээ тэр чигээр нь өөрт болоод өрөөл бусдад үлдээхийг хүсэж байна. Миний цэрэгт байсан үеийн энэхүү тэмдэглэлийн дэвтэр, миний ширээнд гуч гаруй жил хэвтсэн билээ. Эх орны их дайны жилүүдэд баатарлаг гавьяат явдал өчнөөн төчнөөн байсан болохоор би энэхүү хэдийгээр цэргийн амьдрал мөн боловч нэлээд өдөр тутмын ердийн явдлын тухай өгүүлсэн зүйлээр уншигчдын анхаарлыг татах эрхгүй гэж санагдаж байсан бөгөөд чин үнэнийг хэлбэл одоо ч тийнхүү санагддаг юм. 

	Гэвч бүр сүүлийн үед би, тэр мөн үү, үгүй юу? гэж нэлээд бодох болсон билээ. Зөвлөлтийн иргэдийн цэргийн амьдрал гэдэг бол их өргөн, учир утгатай ойлголт юм. Баатарлаг гавьяа ч байгуулаг, тийм гавьяа байгуулах болзолгүй газарт цэргийн өдөр тутмын албыг ч хааж байг, цэргийн хүний үүрэг бол Эх орныхоо өмнө хүү нь болж төрснийхөө үүргийг чин үнэнчээр туйлд нь хүртэл биелүүлэх явдал мөн. 

	Би цэрэгт байсан үеийнхээ энэхүү тэмдэглэлийг чадан ядан найруулж бичээд энэ өчүүхэн туужаа юу гэж төгсгөхөө мэдэхгүй их л удаан бодож билээ. Гэтэл нэг явдал надад тус болов. Юу гэвэл би саяхан нэг хүнээс захидал хүлээн авлаа. Тэр захидлыг энд тэр хэвээр нь хуулан бичихийг хүсэж байна. 

	 

	«Эрхэм Георгий Мокеевич аа!» 

	«Хянган дээгүүр дүүлсэн бүргэд» гэж ном гаргасан явдалд Танд чин сэтгэлээсээ талархлаа. Тэр ном надад хэчнээн эрхэм нандин санагддагийг та төсөөлөх ч үгүй байгаа биз дээ. Тэр номыг дахин дахин уншихаар оны адаг сард бидний довтолгон туулсан элст суурин, монголын ээрэм цагаан тал, Цахрын цөл нутаг нүднээ тодхон тусч байна. Таны бичсэн ном надад олон зүйлийг санагдуулав. Та миний командалж явсан буудлагын 278 дугаар дивизийн нэг батальоныг авч бичсэн байна гэж би даруй мэдэв. Та яруу найрагч Сибирийн Молчановын хамт бидэн дээр байн байн ирэхдээ зүгээр талаар очдоггүй байжээ. 

	Таныг очиход бид ямагт баяртай байдаг байлаа. Хамгийн сүүлийн үеийн сонин мэдээ, чимээ ярьж өгөөч гэдэг байлаа. Цэргүүд Таны үгийг сонсох их дуртай байлаа. Тэд үнэн амьд ярианд сэтгэл татагдан байжээ. Бидний нөхцөл байдал үнэхээр хүнд бэрх байсныг Та бэлхнээ санаж байгаа биз. Бидэнд фронтын норм өгдөггүй байлаа. Бид нүцгэн хээр талаас түлшээ өөрсдөө олж түлдэг байлаа. Хэдий тийм боловч бид үүргээ биелүүлж, Эх орноо хоёр фронт дээр дайнаас ангижруулсан билээ. Самуурайнуудыг дарсан билээ. Үүнийг Та өөрийнхөө номд сайхан харуулжээ. 

	Манжуурт аян дайн хийж явах үес Таныг манай дивизэд ирэхэд би нэн ч баяртай байж билээ. Та ёстой нэг фронтын хүн шиг явсныг би одоо санаж байна. Таны өмссөн хувцас цул тоос, хөлс болоод халуун наранд нүүр тань түлэгдэн борлож, нүд тань хонхойсон явж билээ. Тэр өдөр манай 17 дугаар армийг командлагч генерал А. И. Данилов над руу утасдаж, «Нөгөө «Строговынхан» гэдэг роман бичсэн зохиолч танай руу явлаа. Сайн харж хамгаалж байгаарай, тэгэхгүй бол бид уг романы хоёрдугаар дэвтрийг уншиж чадахгүй болж мэднэ шүү» гэж билээ. Гэтэл таныг харж байх ямар ч арга байхгүй. Та өөрийн үүрэг даалгавартай очсон болохоор нэг бол тэргүүний анги дээр, нэг бол холбоон дээр гүйж явдаг байлаа. «Юм бүхнийг өөрийн нүдээр үзэх хэрэгтэй. Тэгэхгүй бол дайны тухай үнэн мөн зохиол бичиж болохгүй» гэж та ярьж байсныг би санаж байна. Манжуурын нутагт хийсэн бэрх аян дайны хүндийг Та бүх цэргүүдийн хамт үүрэлцсэн хүн юм. 

	Та Цахрын цөл, Их Хянганы уулсыг давж явахдаа их юм олж үзжээ гэж би Таны номыг уншаад мэдсэн. Та бол дандаа тэргүүний ангиудад явдаг байсан болохоор Таны амь насанд осолтой байв. 

	Нэг удаа, та манай тэргүүний ангиас урагш тасарч яваад, японы «Золиосныхны» бүслэлтэд орчхож, намайг хөөдөх дөхсөнийг би хэзээ ч мартдаггүй юм аа. Тэгэхэд зенитийн буучид дайсныг устгаж та нарт тус болсон билээ. 

	Байлдаанд ангийн дарга шархтахад Та орлоод байлдаанд оров гэж надад илтгэдэг байлаа. Би тэр тухай командлалд мэдээлж, засгийн газрын шагнал хүртээхийг эрж байв. Та шагнагдсан уу? Түүний хариуг бичээрэй. 

	Бас нэг асуулт байна. Та туужаа «Хянганы дээгүүр дүүлсэн бүргэд» гэж нэрлэе гэж Таны санаанд яаж оров? Анги нэгтгэлүүд бөөгнөх ёстой район руу цэргүүд маршаар явж байх үед фронт командлагч Зөвлөлт Холбоот улсын маршал Р. Я. Малиновский манай дивизийн 851 дүгээр буудлагын хорооныхонтой тааралдаж, тэднийг өнгөрөн явсан хойно «Эд ёстой бүргэдүүд мөн байна» гэж хэлсэн билээ. Номынхоо нэрийг олоход энэ үг Танд тус болсон биш үү?

	Харамсалтай нь Дорно дахинд болсон дайны тухай ном тун бага бичиж байна. Ялангуяа Дорно дахинд байдал дахин тайван бус болоод байгаа энэ үед тэр тухай их бичих хэрэгтэй юм. 

	Хятад манай харилцааны тухай сонинд Таны бичсэн зүйлийг уншаад тун харамсах сэтгэл төрдөг юм. Бид Хятадын ард түмний эрх чөлөөний төлөө хэчнээн их цус асгаруулж, хэчнээн хүний амь насыг зориулав даа. Гэтэл бидний сайн үйлсийг тийм хар балгаар хариулж байх юм даа. 

	Сайхан ном бичсэнд тань Танд дахин талархъя. Таны уран бүтээлийн ажилд их амжилт хүсье. 

	 

	Байгалын чанадах фронтын Хянганы Буучийн 278-р дивизийн дарга асан чөлөөнд гарсан хошууч генерал, Тантай хамт цэрэгт байсан 

	Константин Аркадьевич Лазарев. 

	1978 оны 8 дугаар сарын 24. Новогород хот 

	 

	гэжээ. 

	 

	 

	1978 оны 9 дүгээр сард бичив.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

